
Пресс-конференция

Бу кюнледе «Къабарты-Мал-
къар -100» Битеуроссей ки-
нофестивальны чеклеринде 
кинематографияда ишлегенле, 
къараучула Шимал Кавказны 
театрда, кинода да ойнагъан 
артистлери эм  режиссёрлары 
бла тюбешгендиле. 

Жыйылыугъа Север Осети-
яны «Нарт-Арт» студиясыны 
директору, режиссёр, Россейни 
искусстволарыны сыйлы къул-
лукъчусу  Темина Туаева, Ин-
гуш Республиканы искусство-
ларыны сыйлы къуллукъчусу, 
режиссёр  Мадина Дзортова, 
Къулийланы Къайсын атлы, 
Алий Шогенцуков атлы, Максим 
Горький атлы къырал драмтеат-
рларыны артистлери эм жаш 
кинематографистле, Шимал 
Кавказны искусстволарыны 
институтуну эмда колледжини 
да студентлери келгендиле. 
Жыйылыуну журналист, поэт, 
полицияны отставкадагъы под-
полковниги, Ич ишлени мини-
стерствосуну культура арасыны 
таматасы Алёна Чернова бар-
дыргъанды. 

Бек алгъа Алий Шогенцуков 
атлы  Къабарты къырал драма 
театрны актрисасы Марина Та-
шева келгенлени бир бирлери 
бла танышдыргъанды. Биринчи 
сёзню жыйылыуну бардыр-
гъан Темина Давидовнагъа 
бергенди. Ол, фестивальны 
башланнганы бла алгъышлап, 
миллет кинематографны бу-
сагъатда болумуну юсюнден 
оюмларын айтханды. «Алгъын 
кавказ халкъланы бир кине-
матографист союзлары, бир 
студиялары – Шимал Кав-

казны студиясы - болгъанды, 
– дегенди ол. – Дагъыстан, 
Къабарты-Малкъар, Адыгея  
башхала да анда суратлау эмда 
документли жанрда кавказ 
киноланы алдыргъандыла. 
Бизни артистлерибизге да анда 
рольла табылгъандыла. Къы-
рал оюлгъанда, ол да ишин 
тохтатханды. Бюгюн а биз аны 
жангыдан ачар къайгъы бла 
къырал таматалагъа чыгъар-
гъа кюрешебиз».

Мадина Дзортова уа ол айт-
ханны андан ары бардыргъан-
ды эмда Владимир Путинни: 
«Келлик кюн миллет кинолада-
ды», – дегенин да эсге салып: 
«Къалай-алай болса да, энчи-
энчи болсакъ да, кино чыгъар-
мачылыкъ бла кюрешгенле бир 
зат этебиз. Тохтап турмайбыз. 
Мен жыйырма бла тогъуз жыл 
ишлейме бу системада, хар 
жыл сайын бир киножурнал 
алдырама. Къысха кино, кюл-
кюлю жанрда. Бизни юсюбюз-
ден кёпле билирге излейдиле. 
Аны кинематографияны юсю 
бла этебиз. Анда кёргюзтебиз 

кесибизни, ата-бабаларыбызны 
да не халкъ болгъаныбызны. 
Шимал Кавказны студиясы 
жангыдан къуралса, ол бек уллу 
болушлукъ боллукъ эди бары-
бызгъа да», – дегенди Мадина 
Мусиевна.

Къабарты-Малкъар, Ингуш 
республикаланы халкъ артисти, 
Къулийланы Къайсын атлы 
Малкъар къырал драма теат-
рны директору Жангоразланы 
Мажит а, бу фестиваль магъа-
налы иш болгъанын белгилеп: 
«Бизни театрларыбызда ишле-
ген актёрланы уллу билимлери 
барды. Ала Москваны бек уллу 
школларында окъугъандыла. 
Аланы бюгюннгю жашаула-
ры жигитлик этгеннге тенгди. 
Алгъынча, къырал жанындан 
фатар, общежит окъуна жокъ, 
иш хакълары – аз. Алай ала, ол 
затха эс бурмай, халкъларына 
къуллукъ этедиле. Миллетни 
тилин, адетин сакълау сахна-
дан башланады. Бизни теат-
рлада актёрланы араларында 
элли жыл чакълы, андан да 
кёп ишлегенле бардыла. Ала 

не тюрлю рольну да тынгылы 
къураяладыла. Ала киноискус-
ствону солдатларыдыла, мил-
лет культураны къоруучулары. 
Бусагъатда Александр Сокуров 
окъутуп чыгъаргъан режис-
сёрла бардыла: Владимир 
Битоков, Кантемир Балагов, 
Олег Хамоков эм башхала. 
Ала чакъырадыла кинола-
рында ойнаргъа бизни актёр-
ланы. Ол игиди – кесибизни 
режиссёрларыбыз болгъаны. 
Алагъа айтама: «Нек турасыз, 
хайырланыгъыз бизни!» – деп, 
ол киночуланы тири болургъа 
чакъыргъанды. 

Жаш актёрладан бири: «Бек 
къыйын ролюгъуз къайсы 
эди?» – деп соргъанда, Ма-
жит: «Аллай рольла кёпдюле. 
Мен бир затны ангылагъанма: 
чам, сатира жанрда сыфат къу-
рагъан къыйынды, трагедияда 
ойнагъандан эсе». Былайда 
Жангораз улу чам жанрда 
Чомайны кёп тюрлю сыфатын 
къурагъанын, кюлкюлю жанр-
да къысха суратлаула этгенин 
да эсге тюшюрюрге керек 
болур. 

Къабарты-Малкъарны бла 
Къарачай-Черкес республи-
каланы сыйлы, Ингушетияны 
уа халкъ артисти Мамайланы 
Фатима уа, кесини сунауунда 
болгъаныча, кинода бла теат-
рда сыфат къурауда башха-
лыкъланы юслеринден айтып, 
бизни актёрла Россей кинолада 
ойнаргъа сюйгенлерин, алагъа 
ишсиз турургъа арталлыда жа-
рамагъанын эсгертгенди. 

КъМР-ни Башчысы Казбек Коков тюне-
не дунияда кенг белгили жолоучу Фёдор 
Конюхов бла тюбешгенди. Ол бу кюнледе 
юйюрю бла бирге Къабарты-Малкъаргъа 
солургъа келгенди. Тюбешиуню кезиуюн-
де, быйыл а ол экинчи кереди, регионда 
альпинизмни айнытыу жаны бла соруула 
да сюзюлгендиле.

Фёдор Конюхов, альпинист болгъан 
къадарында, республикабызгъа аслам кере 
келе тургъанды. Эндиге дери уа ол августда 
Минги таугъа кезиулю кере чыкъгъанды. 
Дагъыда бу айда, РФ-ни Правительство-
суну Председателини орунбасары – РФ-ни 
Президентини ДФО-да толу эркинликли ке-
лечиси Юрий Трутнев бизни регионну жокъ-
лагъан кезиуде, Минги тауну тийресинде 

туризмни айнытыуну магъаналы соруулары 
бла байламлы кенгешге да къатышханды.

Эм алгъа  уа Фёдор Конюхов Минги 
тауну тёппесине 1992 жылда ёрлегенди. 
Бюгюнлюкде да бу ызны айныуу бла тири 
кюрешип, Россейде «Семь Вершин» деген 
программаны тамамларгъа къолундан 
келген биринчи адамгъа саналады.

Фёдор Филиппович тюбешиуню кезиу-
юнде Къабарты-Малкъар Республиканы 
Россейде альпинизмни баш арасы бо-
лургъа онгу барлыгъына ийнаннганын 
билдиргенди.

Казбек Коков аны регионда туризмни 
айнытыу жаны бла соруулагъа сейири 
болгъанлай тургъаны ючюн къонакъгъа 
ыспас этгенди. «Жерни этеклерин кёрюрге 

жетишген адам болгъан къадарыгъызда 
юйюрюгюз бла солургъа Къабарты-Мал-
къарны сайлагъаныгъыз хычыуунду»,-деп, 
белгилегенди  К.Коков.

Ушакъны кезиуюнде Ф. Конюховну дагъ-
ыда сурат ишлеуге эмда скульптурагъа уллу 
сейири болгъаны ачыкъланнганды. Андан 
сора да, аны кесини авторлугъунда дуни-
яны жер-жерлерине жолоучулукъларына 
аталгъан чыгъармалары бардыла. Казбек 
Коков бла Фёдор Конюхов белгили жолоу-
чуну ишлерини Нальчикде энчи кёрмючюн 
къурауну юсюнден да келишгендиле.

КъМР-ни Башчысыны бла 
Правительствосуну 

пресс-службасы. 

СЫЙ БЕРИУ

Нальчикде Фёдор Конюховну 
кёрмючю ачыллыкъды

КЪАБАРТЫ-МАЛКЪАР – 100

Кино эм театр искусстволаны 
тамбласыны къайгъысын кёре 

Не зат этеме десем да, оноу бизни къыралыбызгъа хайыр келтирликмиди деп 
сорама кесиме. Келтирлик эсе – ол тюздю, аны тамамларгъа тийишлиди

Коронавирус 
болумлада

Биринчи соруу, ол да сей-
ир болмаз, коронавирус бла 
байламлы эди. Битеу дуни-
яны башына салгъан ауруу 
къайдан чыкъгъанды, къа-
чаннга дери созулур умуту 
барды, аны къурутур амал 
табылгъанмыды эмда не 
мадар этиледи бу жаны бла.

- Быйылгъы жыл бары-
бызны да коронавирус ауруу 
бла сагъайтханды, - деген-
ди Владимир Путин. – Ол 
жаланда бизде тюйюлдю; 
ВОЗ-ну билдириуюне кёре, 
бюгюнлюкде жер башында 
анга 70 миллиондан аслам 
адам тюбегенди. Ол а хар 
бирибизни да жашауубузну 
тюрлендиргенди: производ-
ствола эмда ишчи жерле 
азаядыла, жюклени ташыу 
таркъайгъанды, адамланы 
къолайлыкълары да селей-
генди.

Аланы айтханда, Прези-
дент къыралыбызгъа не 
къадар уллу проблемалагъа 
тюберге тюшген эсе да, биз 
аланы тамамлауну, тюнгю-
люп къалмай, терк къолгъа 
алгъаныбызны белгилеген-
ди. Этилген мадарланы эсе-
плери уа быллайдыла: къы-
ралны ВВП-сы 3,6 процентге 

тюшгенди. Ол а ЕС-де къы-
ралла, АБШ бла тенглеш-
диргенде, иги да азды. Сёз 
ючюн, Великобританияда бу 
кёрюмдю тогъуз процентге 
окъуна жетгенди.

Промышленность про-
изводство юч процентге 
азайгъанды. Аны да Влади-
мир Путин нефть чыгъары-
угъа ОПЕК+ келишимге кёре 
чек салыргъа тюшгенинде 
кёргенди.

Алай хар бёлюмде да бо-
лум бирча тюйюлдю, сёз 
ючюн, жарашдырыучу про-
изводстволада 1,1 процентге 
айнытыу окъуна болгъанды. 
Эл мюлкню юсюнден айт-
ханда, Россейни бу жаны бла 
арт жыллада жетишимлери 
кимге да баямды. «Озгъан 
жыл бла тенглешдиргенде 
быйыл ёсюм - 1,8 процентге, 
жылны ахырына уа  эки про-
центге окъуна жетерге ушай-
ды», - деп чертгенди Путин.

 Банк секторну да хатасы 
жокъду. Быйыл финанс уч-
режденияла 1,3 триллион 
сом файда тюшюрлюкдюле. 
Ол а къыралны финанс си-
стемасыны мурдору тынгы-
лы болгъаныны белгисиди. 
Къыралны борчу 70 милли-
ард доллар эди да, ол да он 
миллиард долларгъа азайгъ-
анды. Алтындан бла валю-
таладан 587,7 миллиард 
доллар багъасына къысты-
рыкъ этилгенди. Сёз ючюн, 
жылны аллында ол 554,4 
миллиард эди. «Пандеми-
яны хатасындан не къадар 
чурумла чыкъгъан эселе да, 
къырал, битеу миллетибиз 
да алагъа бирлешип, тийиш-
лисича тюбегенди. 

Медиклени, волонтёрланы 
ишлегенлерин, адамла бир 
бирлерине билеклик этерге 
хазыр болгъанларын бары-
быз да кёргенбиз. Ол къадар 
жумушлагъа къатышхан-

лагъа мен ыразылыгъымы 
билдирирге сюеме», - деп 
чертгенди Президент.

Саулукъ сакълау 
система

Саулукъ сакълау система 
пандемиягъа къалай хазыр 
болгъаныны, аны кезиуюнде 
кемчиликле ачыкъланнганы-
ны юсюнден айтханда, Вла-
димир Путин быллай халда 
ишлерге бизде угъай, жер 
башында бир къыралны да 
тийишли системасы хазыр 
тюйюл эди, дегенди. «Иш тап 

огъесе тапсыз къуралгъанын 
бирсиле бла тенглешдирип 
кёрюрге боллукъду. Хау, 
бизде аз чурум жокъду, 
алай бирсилеге къарасакъ, 
саулукъ сакълау системабыз 
къыйматлы болгъанын кёр-
люкбюз. Тюз Къытайда бу 
ауруу чыкъгъан хапарланы 
эшитгенлей, чекде мадар 
этип башлагъанбыз. Аны бла 
игирек хазыр болурча заман 
хорлагъанбыз», - дегенди 
Владимир Владимирович.

Башчы айтханнга кёре, 
пандемиягъа къажау ишни 
тынгылы бардырырча багъ-
ыу учреждениялада 95 минг 
жатар жер хазырларгъа ке-
рек эди. Аллында уа аны 
жаланда экиден бири бол-
гъанды. Къысха заманны 
ичинде аланы саны 277 мин-
гнге жетгенди. Дагъыда 
жаз башындан бери 40 Ара 
ишленнгенди. Ол бары да ке-
рек заманда оноу да, мадар 
да этерге къолдан келлигин 
кёргюзтеди.

Тийишли специалистлени 
юсюнден айтханда, панде-
мия башланнган кезиуде 
аладан жаланда 8,3 минги 
бар эди. Шёндю уа, энчи 
врачланы юсюнден сагъынн-
ганда, коронавирусдан багъ-
ыу бла 150 минги кюрешеди. 
Бу жаны бла ишлеген битеу 
медицина специалистлени 
саны уа жарым миллиондан 
атлагъанды.

Башында мадарланы са-
нында Владимир Путин кёп 
учрежденияла коронавирус-
ха къажау ишге терк кёчю-
рюлгенлерин, медиклени бу 
ауруудан багъыугъа юйретиу 
система тап къуралгъанын 
белгилегенди. Дагъыда го-
спитальлада «къызыл тийре-
леде» уруннганлагъа, врач-
лагъа, алагъа болушлукъ 
этген медицина вузланы бла 
училищелени студентлерине 

къошакъ тёлеулени да сагъ-
ыннганды. Къоруулау сред-
стволаны производстволары 
уа бирде жыйырма кереге 
окъуна кёбейгендиле, деп 
чертгенди.

Дарманла бла жалчытыу 
да тап къуралгъанды, дер-
чады. Бир талай регион-
ладан ала жетишмегенини 
юсюнден билдиредиле, алай 
Президент белгилегенича, 
иш препаратла болмагъан-
да угъай, ала жерине за-
манында жетмегениндеди. 
Аны сылтауун а ол логистика 
чурумлада, регионла дар-
манланы заманында сатып 
алмагъанларында кёргенди. 
Къырал а кеси жанындан 
жик-жиги бла жетерча ахча 
жибергенди.

Улоу бла 
жалчытыу барады

ВОЗ-да айтханларына кёре, 
коронавирусха тестле этиу 
жаны бла жер башында ал 
жерлени алгъан юч къырал-
ны санына Россей Федерация 
да киреди. «Биринчи вакци-
наны да биз къурагъанбыз. 
Специалистле анга бийик 
багъа бередиле. Кёп къырал-
ла Россей бла бу жаны бла 
бирге ишлерге хазырдыла. 
Сёз ючюн, аты айтылгъан 
AstraZeneca компания бла 
шёндю келишим этиле тура-
ды. Ол да бек иги хапарды; ол 
жаланда бизни гражданлары-
бызгъа угъай, битеу дуниягъа 
да хайырлы болуруна ышана-
ма», - дегенди Путин.

Бу пандемия жумушланы 
хатасындан саулукъ сакълау 
системаны биринчи бёлю-
мюн айнытыу ишни аз-маз 
болжалгъа салыргъа тюш-
генди. Алай ол да унутул-
магъанды. «Жангы жылдан 
башлап тийишли програм-
маны къолгъа аллыкъбыз. 
Аны чеклеринде 550 милли-
ард сом багъасына мадар 
этилликди, ол санда: кадрла 
хазырлау, учрежденияланы 
мюлк эмда оборудование 
жаны бла онгларын кюч-
лендириу жаны бла къа-
дар жумуш барды. Биринчи 
январьны сакъламай бир 
бирлерин тамамлау шёндю-
леде да башланнганды. Сёз 
ючюн, автотранспорт бла 
жалчытыу барады. Алай бла 
бу реформаны баш магъа-
насы – гражданланы барын 
да медицина жумушла бла 
жалчытыргъады», - дегенди 
президент.

Коронавирусну ким жайгъ-
анды, кимди терс, деген 
соруугъа Владимир Путин 
аланы юсюнден сагъыш эти-
уден хайыр болмазлыгъын: 
«Къыралла, биз барыбыз да 
бирлешип, бу проблемадан 
къутулур амал табаргъа 
кюреширге керекбиз»,-деп 
чертгенди.

Экономикагъа – 
баш магъана

Къыралны жашаууна сун-
май туруп пандемия къа-
тышханлыкъгъа, миллет 

умутлагъа жетиу борчланы 
уа унутургъа жарамагъанын 
белгилегенди Президент. 
«Хау, бир-бир программала-
ны, сёз ючюн, медицинада 
сагъынылгъан реформаны, 
талай башхаларын да коро-
навирусха къажау ишлеге, 
гражданлагъа, бизнесге, 
саулай экономикагъа да 
ахча бёлюрге кереклиси 
ючюн бираз кечге къояргъа 
тюшгенди. Сёз ючюн, граж-
данлагъа тюзюнлей болуш-
лукъгъа 838 миллиард сом 
жиберилгенди. Алай дагъ-
ыда, миллет умутланы эсде 
тутуп, бу жаны бла Прави-
тельство бек къыйматлы 
ишлейди», - дегенди Путин.

Пандемияны жайылы-
уун тыяр ючюн, кёп тюр-
лю чеклениуле кийирирге 
тюшгенди. Быллай болум-
да бирсиледен эсе аслам 
хата сынагъан бир ненча 
бёлюм барды, ол санда: 
пассажирлени эмда жюкле-
ни ташыу, товарла сатыу, 
жумушла бериу дегенча. 
Алада къармашханлагъа 
– предприятиялагъа, пред-
принимательлеге да къы-
рал кёп жаны бла билеклик 
этгенди. Сёз ючюн, барына 
да бюджетлеге тёлеулерин 
(НДС-ден къалгъан) иги да 
кечге къойгъандыла. 

Дагъыда учуз кредитле 
неда къайтарылмазлыкъ 
субсидияла, ишчилерини 
санын азайтмагъанланы 
онгдуруу,  социал фонд-
лагъа тёлеулени эки кереге 
азайтыу эм башха онгла 
берилгендиле. Аны барын 
да бир триллион сом багъ-
асына тергерге боллукъду. 
Сау сфералагъа, эл мюлкге, 
автопромышленностьха, 
къурулушха, авиапромыш-
ленностьха этилген биле-
клик иги хайыр келтиреди. 
Аны айтханда, Владимир 
Путин юлгюге бу кюнледе 
хауагъа биринчи кере кётю-
рюлген жангы Ил-114-300 
эмда жангыртылгъан МС-21 
самолётланы да сагъынн-
ганды. 

Быйыл гражданлагъа учуз 
багъасы (6,2%) бла ипотека 
бериу башланнганды. Оз-
гъан жыл бла тенглешдир-
генде, жашау журтладан 
азыракъ ишленнгенликге, 
аны хайыры бла адамлагъа, 
къурулуш сферагъа да иги 
билеклик этилгенди. Пан-
демия бла байламлы жу-
мушлагъа бизни къырал 4,6 
триллион сом къоратханды. 
Ол айтып-айтмазча аллай 
къадар ахчады. Тенглеш-
диргенде, ВВП-ны тёрт бла 
жарым процентин тутады.

Белгилисича, Россейни 
миллет  къолайлыгъыны 
фонду (ФНБ) барды. Анда 
бюгюнлюкде 13,5 триллион 
сом жыйылгъанды. Быйыл 
андан социал тёлеулеге, 
врачлагъа эмда а лагъа 
болушлукъ этген медицина 
окъуу учрежденияланы сту-
дентлерин, сора дагъыда 
сабийлери болгъан юйюр-
лени онгдуруугъа, панде-
мияны хатасы жетген сфе-
раладан предприятиялагъа 
себепликге да 350 миллиард 
сом бёлюнюрюкдю. 

- Вакцинация этиуню не 
къадар терк башлап, коро-
навирус ючюн кийирилген 
чеклениулени не къадар 
терк кетерирге къолубуздан 
келсе, болум да алай игиге 
айланырыкъды, - дегенди 
къыралны Башчысы. – Ке-
лир жарым жылны ичинде 
иш алай болур деп сагъыш 
этеме мен да. Тергеулеге 
кёре, 2021 жылны ахырына, 
2022 жылны ал кезиулерине 
биз бу чурумладан къутул-
лукъбуз. Аны къой, ВВП 
ёсюп башларын биз жангы 
жылда окъуна сакълайбыз.

Россейни Президенти Владимир Путинни тёрели пресс-конференциясы быйыл пандемияны хатасын-
дан башхаракъ халда ётгенди. Къырал башчы соруулагъа жууапланы Ново-Огарёвода резиденци-
ясындан бергенди. Бу ишге къатышхан журналистлени саны да алгъын жылладан эсе азыракъ эди. 
Къалай-алай болса да, Президент бюгюнлюкде гражданларыбызны жарсытхан соруулагъа жууап 

берир амал тапханды, кёп сфералада иш къалай къураллыгъын, жашау къалай боллугъун, не тюр-
лю мадарла этилликлерин да туура этгенди.

Ахыры  2-чи бетдеди.

КъМР-ни Башчысы Казбек 
Коков Къабарты-Малкъар 
Республиканы Башчысында 
2021 жылгъа Стратегиялы 
айныу эм миллет проектле 
жаны бла советни кенгешин 
бардыргъанды.  Анга КъМР-
ни Правительствосуну Пред-
седатели Мусукланы Алий, 
КъМР-ни Башчысыны Ад-
министрациясыны таматасы 
Мухамед Кодзоков, КъМР-ни 
Правительствосуну биринчи 
орунбасарлары Сергей Го-
воров эм Муаед Кунижев, 

КъМР-ни Правительствосуну 
Председателини орунбасары 
Марат Хубиев къатышханды-
ла, видеоконференция халда 
республиканы толтуруучу эм 
муниципал власть органлары-
ны оноучулары къошулгъан-
дыла.

Быйыл миллет проектлени 
жашауда къалай бардырыл-
гъанларыны алгъадан чыгъа-
рылгъан эсеплерини юсюнден 

Советни секретары Рахайланы 
Борис айтханды. Ол 2020 жыл-
гъа валовый регионал продукт 
154,8 миллиард сомча, неда 
2019 жылгъа кёре 101,5 про-
центча, ёлчемде белгиленнге-
нин билдиргенди.

Кесибизни производство 
болуп тышына чыгъарылгъан, 
«жер байлыкъланы къазып 
чыгъарыу», «жарашдырыу 
производство», «электроэнер-
гия, газ, пар бла жалчытыу; 
хауаны кондиционирование 
этиу», «суу бла жалчытыу: суу 

кетиу ызла, кирни жыйыуну эм 
аны жокъ этиуню къурау, кир-
лениуню кетериу ишле» жаны 
бла толтурулгъан ишлени бла 
жумушланы ёлчемлери 45, 
2 миллиард сом багъасына-
дыла.

Быйыл январь-октябрьге 
промышленный производство-
ну индекси 110,4 процентни 
къурагъанды, 2020 жылгъа 
индекс 110,3 процент боллукъ-

ду деп белгиленеди. 
Битеу эл мюлк чыгъарыучу-

ланы (сельхозорганизацияла, 
крестьян (фермер) иеликле, 
халкъ) эл мюлк продукция-
ларыны ёлчеми 2020 жылда 
60,4 миллиард сом боллукъду, 
неда 2019 жылгъа кёре - 105,9 
процент. Республиканы битеу 
тюрлю иели организацияла-
ры экономиканы эм социал 
бёлюмню айнытыугъа хайыр-
ланнган инвестицияланы ёлче-
ми алгъадан санагъаннга кёре 
39, 9 миллиард сом боллукъду.

Кийирилген чеклениуле эм 
алгъа потребитель рынокну 
болумуна тапсыз келгендиле.  
2020 жылда розница сатыу-
алыуну обороту саналгъанн-
га кёре 125,5 миллиард сом 
боллукъду, неда былтырны бу 
кезиуюне кёре - 90,5 процент. 
Жамауат ахча тёлеп толтур-
гъан жумушланы ёлчеми 2020 
жылда алгъадан саналгъаннга 
кёре 32,2 миллиард сомду, 
неда былтырны бу заманы бла 
тенглешдиргенде - 92 процент.

«Демография» миллет про-
ектни жашаугъа кийириуню 
алгъадан саналгъан эсепле-
рини юсюнден айтханда, Ма-
рат Хубиев тохташдырылгъан 
келишимлеге кёре 2020 жылда 
ол борчлагъа 2,6 миллиард 
сом бёлюннгенин белгиле-
генди. «Тиширыуланы иш бла 
жалчытыугъа себеплик – юч 
жылларына дери жыл сан-
дагъы сабийлеге школгъа 
дери билим бериу болумланы 
къурау» проектни жашауда 

бардырыугъа – 618 миллион 
сом. Проектге кёре юч жыл-
лары толмагъан сабийлеге 2 
940 школгъа дери къошакъ 
жерле къураллыкъдыла, ол 
санда: 2019 жылда – 940 жер, 
2020 жылда – 1900 жер, 2021 
жылда – 100 жер. Юч жылгъа 
республикада школгъа дери 
билим берген 50 объект ишлер 
умутлудула, ол санда  жангы 
мекямланы сюеу бла – 14 
сабий сад, ишлей тургъан 
шкогъа дери билим берген 
махкемелеге пристройкала – 
36 школгъа дери билим берген 
учреждение.

Муаед Кунижев жол ызланы 
тапландырыу «Къоркъуусуз 
эм качестволу автомобиль 
жолла» миллет проектни 
чегинде бардырылгъанын 
айтханды. 2020 жылгъа фи-
нансированияны битеулю 
ёлчеми 2,1 миллиард сомдан 
артыкъ болгъанды, ол санда 
федерал бюджет ырысхыдан 
763 миллион сом, аладан 
331 миллион сом – РФ-ни 
Правительствосуну Резерв 
фондундан къошакъ ырысхы-
ды. 7 декабрьге ишле тамам-
ланнгандыла эм 98 объектни 
техника хазырлыгъы жалчы-
тылыннганды. Игилендирирге 
тийишли 123,5 километр авто-
мобиль жолладан норматив 
халгъа 114,3 километр чакълы 
бири  келтирилгенди, ол сан-
да регион магъаналы - 103,2 
километр.

ЖЫЙЫЛЫУ

Миллет проектлени таймагъанлай толтуруу – республикабызны 
инсанларыны къолайлыкъларын кётюрюуню ышаннгылы себеби

Ахыры 5-чи бетдеди.

Ахыры 6-чы бетдеди.



Ахыры. 
Аллы 1-чи бетдеди.

Не зат этеме десем да, оноу бизни къыралыбызгъа хайыр келтирликмиди 
деп сорама кесиме. Келтирлик эсе – ол тюздю, аны тамамларгъа тийишлиди

Багъаланы 
къапха жыяргъа

Арт кюнледе аш-азыкъланы талай 
тюрлюлерини, ол санда баз тузну, 
чёплеу жауну, унну багъалары иги 
да ёсгени кёплени тынгысыз этгенди. 
Ол не бла байламлыды деп Россейни 
Президентине бир ненча адам соруу 
бергенди.

Владимир Путин айтханыча, бир-
бирде багъала ёсе баргъанына хазна 
дау этерча болмайды. Нек дегенде, 
ала, сёз ючюн, техника кереклени 
тыш къыралладан сатып алгъаны бла 
байламлыдыла. Сомну курсу тюрлене 
баргъаны бла багъалагъа да къошу-
лургъа боллукъду. Быйыл а, барыбыз 
да кёргенибизча, сом учузланнганды.

- Алай багъала сагъынылгъан чу-
рум да болмай кётюрюле эселе уа, ол 
кимни да ачыуландырлыкъды. Кесигиз 
къарагъыз, быйыл бизде болмагъанча 
аллай бай тирлик жыйылгъанды, ал 
тергеулеге кёре, 134 миллион тонна 
чакълы. Ётмег а, сора дагъыда ма-
каронла багъа бола барадыла. Неге 
ушагъан затды ол?!

Экинчиси – бал туз. Манга къачан 
эсе да тростникден этилген бал тузну 
ташыугъа чек салыргъа, кесибизде 
производстволагъа билеклик этерге 
керекди деген эдиле. Биз анга къулакъ 
салгъанбыз. Алай ич рынокда къыт-
лыкъ болурча угъай. Министр манга 
продукция кесибизге жетерча аллай 
бир барды дегенди. Жетерик эсе уа, 
бал тузну багъасы 75 процентге нек 
кёбейгенди?    

Энди уа - чёплеу жау. Аны багъасы 

онжети процентге кётюрюлгенди. Биз-
де чёплеумю къуругъанды? Жетеди 
да. Нек болады алай сора? Ол а тыш 
рыноклада багъала кётюрюлюп теби-
регенлери бла, бизде багъаланы да 
алагъа «тартып» башлагъанларында-
ды. Алай этерге уа жарамайды, - деп 
чертгенди Владимир Путин. - Тийиш-
ли предприятияла продукцияларын, 
тышына элтмей, къыралны ичинде 
сатсала, аны бла кеслери къоранчха 
тюшгенча кёргюзтюрге сюедиле. 
Нефть сатыучула да алагъа къошулуп. 
Не къоранч хапарды ол? Къырал ол 
сфераланы аягъы юсюне салыргъа, 
айнытыргъа неллай бир кюч салгъа-
нын унутургъа жарамайды…

Алайды да, бу теманы юсюнден, 
Правительство бла оноулашып, кес-
гин мадарла этилгенин билдиргенди 
Президент. Быллай ашарыкъланы 
чыгъарыучула эмда сатыу-алыу сетьле 
бла келишим этилгенди. Анга кёре ала 
экилери да багъаланы тюшюрюрге 
сёз бередиле. Бу кюнледе окъуна 
тюкенледе хар ким да багъала тюш-
генин кёрюрге керекдиле. «Заманында 
къармашып, таможня пошлиналаны 
тюрлендирсе, иш былай чекге жетерик 
тюйюл эди. Энди уа иш айтханымча 
болур деп ышанама», - дегенди Путин.

Пенсияла 
эм сабийлеге тёлеуле
Ишлей тургъан пенсиячылагъа пен-

сияларын кётюрюу беш жыл мындан 
алгъа тыйылгъанды. Ол кезиуде анга 
болжаллы амалды, деп айтылгъан 
эди. Энди уа бу жаны бла иш къалай 
болуруну юсюнден кёпле сорадыла.

- Пенсиялагъа жангыдан къошуп 
башларча жаланда бюджетни онгу 
болургъа керекди, деп белгилегенди 
Владимир Путин. Союзну заманында 
быллай категориягъа пенсия чыртда 
тёленмей эди деп, Президент дагъыда 
шёндюгю дунияда, коронавирус жай-
ылгъан, адамланы къолайлыкълары 
азайгъан кезиуде аны сагъышын этер-
ге уа кереклисин белгилегенди. 

- Пенсиячыланы талай категори-
яларына къырал себеплик этсе да 
боллукъ эди. Аланы къолайлыкълары 
артыкъ доюн тюйюлдю. Ала бирсиле 
хазна итинмеген жерледе уруннган 
адамладыла. Белгилеп айтханда, ала 
жерлеринде ишлеп турсала, къы-
ралгъа да иги боллукъду, - дегенди 
Владимир Владимирович. Келир жыл 
а инфляциядан бийигирек индексация 
этилликди. Биринчиси тёрт процент 
чакълы боллукъ эсе, бу тёлеуле 6,3 
процентге кёбейирикдиле.

Сабийлери болгъан юйюрлеге пан-

демияны кезиуюнде къырал иги би-
леклик этгенди. Бу жаны бла тынгылы 
программа жарашдырылгъанды. 
Балаланы жыл санларына кёре юч 
къауумгъа бёлюп, юйюрлени онгларын 
бла къолайлыкъларын ойлап, хар бири-
не да тийишли тёлеуле берилгендиле: 
пособияла, аналыкъ капиталны бир 
кесегин бёлюу дегенча. 

Быйыл бла чекленип къалмай, келир 
жыл да мадар этилликди. Шёндю уа, 
Жангы жылны байрамына атап, юй-
юрлеринде жыл санлары жети жылгъа 
жетген (ол санда ала да) сабийлени хар 
бирине бешишер минг сом бериллик-
ди. Регионла да, кеслери оноу этип, 
быллай юйюрлеге билеклик этерге 
боллукъдула. Къалай-алай болса да, 
тёлеуле иелерине жетмей амал жокъ-
ду. Бу ишни Пенсия фондну бёлюмле-
ринде неда МФЦ-лада тамамлайдыла.

Ишсизликни 
къоратыу эмда 

уруннганланы онгдуруу
Быйылгъы жылны аллында иш-

сизликни мардасы 4,7 процент эди, 
шёндюледе уа 6,3 процентге жетгенди. 
Ол алай нек болгъаны белгилиди: пан-
демияны хатасындан производствола 
жабылгъандыла, кёп предприятияла-
ны ишлери азайгъанды, предпринима-
тельле уа бизнеслерин тыйгъандыла. 
Ол бары да кёплени къолайлыкъларын 
осал этгенди.

- Болмагъанча аллай къыйын жыл, 
жашау да аллай болгъанды деп ай-
тыргъа жарамайды. Эсигизде болур, 
озгъан ёмюрню токъсанынчы жылла-
рында къырал къаллай чекге жетге-
нин. 2000 жылда гражданларыбызны 

29 проценти жарлыгъа санала эдиле. 
Юч жыл мындан алгъа ол 12,3 процент 
болгъанды, быйыл а сагъынылгъан 
чурумланы хатасындан 13,5 процентге 
жетгенди. 

Хау, ол да бек кёпдю, башхача айт-
ханда, энтта да жыйырма миллион 
гражданыбыз къолайсыздыла, - деген-
ди Владимир Владимирович. 

Андан къутулур умутла бармыдыла? 
Хау, тийишли план жарашдырылгъан-
ды, анга кёре 2030 жылгъа сагъы-
нылгъан кёрюмдюню 6,5 процентге 
жетдирирге муратлыбыз. Ол къалгъа-
ны да иги тюйюлдю, алай не этгин, 
онгубузгъа кёре амал этерге керекбиз.

- Иш хакъны юсюнден айтханда, 
жылны ахырына аны орталыкъ ёлчеми 
1,5 процентге кёбейир деп умут этебиз. 
Кёпле айтырыкъ да болурла, халкъны 
къолайлыгъы азайгъанда, ол къайдан 
ёсерикди деп. Алай ол башхалыкъ энчи 
предпринимательлени къолайлыкъла-
ры селейгенинден чыгъады. Саулай 
айтханда уа, халкъны къолайлыгъы 
юч процентге азайырыкъды, - дегенди 
Президент. 

Ишсиз къалгъанлагъа себепликге 
деп къырал быйыл тийишли пособияны 
иги да кётюргенди. Урунуу рынокга да 
билеклик этиледи. Алай бу чурумла-
дан къутулууну эм башы уа – кючлю 
экономикады. Аны айнытыу, миллет 
умутлагъа жетиу, жалгъан интеллек-
тни, цифровизацияны кенг сингдириу, 
шёндюгю производстволаны къурау 
– ма аладыла адамланы иш бла жал-
чытыргъа, аланы къолайлыкъларын 
игилендирирге амал берлик атламла.

Онлайн билим бериу
Быйыл жашаугъа онлайн билим 

бериу деген амал киргенди. Быллай 
халда окъутуу школлада, вузлада, орта 
билим бериу учреждениялада барады. 
Юйде олтуруп окъууну бир-бир школ-
чула жарата да болурла, ким биледи, 
алай аланы ата-аналары уа башха 
оюмлудула. Бу кезиу къачаннга дери 
созуллугъуну юсюнден да айтханды 
Президент.

- Бизни къыралда 39,9 минг орта 
школ ишлейди, алай онлайн халда 
билим бериу а аланы жаланда эки 
процентинде барады. Энтта да бир 
кесеги ишни къатыш системада барды-
радыла, асламысы уа алгъынча тёрели 
халда ишлейдиле. Бийик билим бериу 
учреждениялада уа кёбюсюнде онлайн 
системагъа кёчерге оноу этилгенди.

Иш былай къуралгъаны кёплеге 
дагъыда не бла тапсызды десегиз – 
аланы компьютерлери болмагъанын-
да, бирледе уа – Интернет да. Анга 

бютюнда узакъ элледе тюбейдиле. Ол 
угъай, телефон болмагъан шартла да 
бардыла, - дегенди. Ол чурумладан 
къутулур умутда, Владимир Путин 
белгилегенича, келир жыл битеу орта 
мектеплени терк Интернетге къошар-
гъа оноу этилгенди. Бир кесеги аны бла 
шёндюледе окъуна жалчытылынып-
дыла, алай жангы жылда уа иш эбине 
жетерге керекди. Бийик билим бериу 
учрежденияла уа бу жаны бла кеслери 
мадар этерге борчлудула. Анга аланы 
онглары болургъа керекди. Къырал а 
быйыл алагъа тийишли жумушлагъа 
деп финанс ресурсла жибергенди.

Къыралны башчысы билим бериуню 
качествосуну юсюнден да сагъыннган-
ды. «Сёзсюз, устазны бла окъуучуну 
кёзден кёзге къараргъа онглары бол-
магъан онлайн система тёрели окъ-
утууну толусунлай энтта да иги кесек 
заманны алышаллыкъ тюйюлдю. Алай 
бу амал школлада, вузлада да мындан 
арысында айный барлыкъды. Нек де-
генде, аны хайыры бла бийик усталы 
специалистге ишин кёп жерледе бар-
дырыргъа, окъута тургъан кезиуюнде 
илму-тинтиу ишле бла да кюреширге 
онгу боллукъду», - дегенди ол.

Владимир Путин башында белгиле-
генича, келир жыл школланы бары да 
терк Интернетге къошуллукъдула. Аны 
бла бирге 250-500 адам жашагъан 
гитче элледе да мадар этилликди. Ол 
да 2021 жылны ахырына дери. Тий-
ишли жумушланы тамамлаугъа 12,6 
миллиард сом жиберирге умут барды. 
«Ол тийреледе жашагъанла болум иги 
жанына тюрленнгенин къысха заман-
ны ичинде сезерикдиле. 2030 жылгъа 
дери уа 100-250 адам жашагъан гитче 
элчикледе да мадар этилликди. Анга 
уа бютюнда кёп къоратыргъа тюшерик-
ди», - деп чертгенди Президент.

Конституциягъа тюзе-
тиуле эмда айырыула
Конституциягъа тюзетиуле кийирил-

гени бла кете баргъан жыл къыралны 
политика жашаууну эсинде къаллыкъ-
ды. Не хыйсап бла этилгенди ол, аны 
магъанасы боллукъмуду?

- Эсигизде эсе, 1993 жылны Консти-
туциясы бек къыйын заманда къабыл 
этилгенди. Ачыкъ айтханда, къыралда 
граждан къаугъала баргъан кезиу эди. 
Парламентге танкла от ачхан, сауутла 
хайырланылгъан… Къалай болса да, ол 
Конституция мамырлыкъны сакълар-
гъа, айнытыуну мурдорун къураргъа 
амал бергенди.

Шёндю уа жашау башхады. Биз да 
анга кёре бу Баш законну тюрлен-
дирирге керек эдик. Тюрлендирирге 
угъай, тюзетиуле кийирирге. Бир-бир 
затланы, сёз ючюн, пенсияланы индек-
сациясы бла байламлы социал гаран-
тияланы, биз алгъын эталлыкъ тюйюл 
эдик. 1993 жылда къошхан дегенни 
къой, пенсияланы, хакъланы жарым 
жылны тёлемей окъуна тургъандыла. 
Ол бары да болгъан ишди, - дегенди 
Путин.

Энди уа индексация, жарлылыкъгъа 
къажау иш да законнга тюшгендиле. 
Иш хакъны эм аз ёлчеми жашау этерге 
жараулу ахчаны ёлчеминден аз болур-
гъа жарамагъаны да алай. Бу сферада 
кёп борчланы энди къырал онгуна кёре 
угъай, борчлу халда тамамларгъа ке-
рекди. Ма олду, Президент айтханнга 
кёре, бу тюзетиулени магъанасы.

Алай ала жаланда социал сфера бла 
чекленип къалмайдыла. Энди къы-
ралны законлары не тюрлю халкъла 
аралы законланы да башында тура-
дыла. «Тийребизни юсюнден айтсагъ 
а? Ол кезиуледе онгларыбызгъа кёре, 
не десек да, бу жаны бла къоркъуу-
сузлукъну жалчыталлыкъ тюйюл эдик. 
Конституциягъа тюзетиуле кийирирге 
кереклисини юсюнден айтханда, Пре-
зидент къысха белгилегенди: «Не зат 
этеме десем да, ол бизни къыралы-
бызгъа хайыр келтирликмиди деп со-
рама кесиме. Келтирлиг эсе – тюздю, 
толтурургъа керекди». 2024 жылда 
айырыулагъа къатышыргъа боллугъу-
ну юсюнден Владимир Путин: «Аллай 
оноу энтта да этмегенме, жашау кёр-
гюзтюр», деп жууаплагъанды.

Келир жыл а къыралны Парламен-
тине айырыула бардырыллыкъдыла. 
Ала да сагъынылгъан тюзетиуле кий-
ирилгени себепли алгъын кезиуледен 
башхаракъ ётерикдиле.

Энди Парламентни кёп жаны бла 
онглары асламыракъ болгъанды. Сёз 
ючюн, Россей Федерацияны Прави-
тельствосун къурау жаны бла. Аны 
башчысы, министрле, вице-премьер-
ле да кимле боллукъларыны оноуун 
Къырал Дума этерикди. Президент а 
аны дурус кёрюрге борчлуду. «Аны бла 
депутатланы ишлерини магъанасы, 
къыралны, жамауатны аллында жууа-
плылыкълары кючленеди», - дегенди 
Президент.

Келир айырыулагъа къаллай поли-
тика партияла къатышырыкъларын, 
«тёрели» оппозицияны заманы кетген-
ди, аны орунуна жангы къымылдаула 
келирге керекдиле деген оюмлагъа 
жууаплай, аны барыны да оноуун граж-
данла этерге керекдиле, деп чертгенди 
Путин. - Бизни политика система айный 
барады, ол кёп тюрлю партиялагъа ай-
ырыулагъа къатышыргъа онг береди.

Быллай айырыулагъа тыш къырал-
ладан да сейир болмай къаллыкъ тюй-

юлдю. Алагъа жашыртын къатышып, 
эсеплерин тюрлендирирге сюйгенле 
уа болурламы дегеннге: «Анга хапар 
да жокъду. Жаланда бизде угъай, 
башха къыраллада да къатышыргъа 
кюрешедиле. Къатышхан угъай, кесле-
рини базаларын да тизедиле. Биз аны 
барын да билебиз, къажау турургъа ха-
зырбыз. Ол а гражданланы асламысы 
бир акъылгъа келип, къыралыбызны 

къадарын кесибиз къураргъа керек 
болгъаныбызны ангыласала тынгылы 
боллукъду, - дегенди Владимир Вла-
димирович. 

Халкъла 
аралы политика

Владимир Путин тыш къыралла бла 
байламлыкъланы, «информациялы 
урушланы», халкъла аралы келишим-
лени – саулай да тыш политиканы 
юсюнден тынгылы хапарлагъанды. 
Союз чачылгъаны бла «сууукъ уруш» 
деген сёз да унутулуп къаллыкъ 
суннган эдиле кёпле. Алай бир-бир 
тыш къыралла алгъын ниетлерин бла 
умутларын унутмагъандыла. Россейни 
къара бетли кёргюзтюрге, сейирлерин 
къысаргъа, онгларын азайтыргъа 
энтта да кюрешгенлей турадыла. Бу 
ишде ётюрюк информация кенг хай-
ырланылгъанын белгилегенди Путин.  

Кёп соруула СНГ-да, къоншу къырал-
лада бола баргъан ишлени юсюнден 
эдиле. Донбасс бла болум къалайды, 
Украина бла байламлыкъланы перспек-
тивасы бармыды дегенча. Экинчиси ол 
къыралны властьларындан къалгъа-
нын белгилегенди Владимир Владими-
рович. Анда президентле властьха Дон-
бассда къаугъаны тыяргъа, къыралны 
бирикдирирге, Россей бла шуёхлукъ 
байламлыкъла къураргъа керекди деп 
келедиле, алай къуллукъгъа орнал-
гъандан сора уа миллетчилеге ауушуп, 
сёзлерине ие болмай къаладыла.

Бу тийреден сора да, къоншу къы-
раллада сагъайтхан аз иш жокъду. Сёз 
ючюн, Къыргъызда кезиулю къаугъа-
ла. Владимир Путин аны сылтауун ол 
къыралда политика жашау, халкъда 
аны ангылау энтта да жетмегенинде 
кёргенди. Тышындан кийирирге кюреш-
ген юлгюле уа анда орналмайдыла. 
Бу жаны бла, сёз ючюн, Франциягъа 
къараргъа керекмейди – андагъы 
политика система жюз жылла бла 
къурала барады, тынгылыды, граж-
данлагъа ангылашыныулуду. «Дагъыда 
Молдавия. Аны жангы башчысы Майя 
Санду Румынияны гражданкасыды. Ол 
келгени бла тыш къыралла жангыдан 
биз Приднестровьеде мамырлыкъны 
сакълагъан сауутланнган кючлери-
бизни чыгъарыргъа керекбиз деп баш-
лагъандыла. Биз анга угъай демейбиз. 
Алай жаланда болум иги тюрленсе, 
Приднестровьени бла Молдованы 
арасында мамырлыкъ байламлыкъ 
болса», - дегенди Путин. 

Белоруссияда тюрлениулени юсюн-
ден айтханда, Владимир Владими-
рович ол къыралны тамблагъы кю-
нюн аны гражданлары сайларгъа 
кереклисин, анда ишлеге тышындан 
къатышыргъа жарамагъанын белги-
легенди: «Президент Лукашенко да 
ол жанлыды. Ол Конституцияларына 
тюрлениуле кийирирге умутлуду. Иш 
къалай боллугъун заман кёргюзтюр».

Кёп болмай Нагорный Карабахда 
уруш бошалгъанды. Нек башланнган-
ды ол, кимге керек эди… Президент 
анга: «Бизни къырал не заманда да 
ол тийрени тёгерегинде жети районну 
Азербайджаннга уруш-тюйюш этмей 
къайтарыргъа кереклиси жанлы бо-
луп тургъанды. Нагорный Карабахны 
уа алай къоюп, Армениядан ары жол 
болурча. Иш созулуп тургъаны ючюн 
Азербайджан мадар этип тебирегенди. 
Энди уа жерлеринден кетерге тюшген 
адамлагъа, бизден сора, халкъла ара-
лы организацияла да болушурла деп 
бек ышанабыз. ЮНИСЕФ, ЮНЕСКО 
эмда ООН-ну Аш-азыкъла жаны бла 
организациясы да анда мадар этип 
тебирерлерин сакълайбыз», - дегенди.

Владимир Путин тыш къыралланы 
башчылары бла арада келишиулюк 
къалай болгъанына да жууап берген-

ди: «Бу жаны бла женгил неда къыйын 
адам жокъду. Башчыланы къайсысы 
да бек билимли, таукел, къыралла-
рыны миллет умутларына жетерге 
итиннген адамладыла. Къайсылары 
бла да амал табаргъа кюрешебиз. Сёз 
ючюн, Турцияны башчысы Эрдоган бла 
бир-бир ишлеге къарамыбыз башха 
болгъанлыкъгъа, ол тынгылы, сёзюне 
ие болгъан кишиди. Кеси къыралына 

алай тапды десе, ахырына дери бара-
ды. Къытайны башчысы Си Цзиньпин 
бла да шуёхлукъ жюрютеме. Ишге да 
алай игиди».

Президент «Северный поток – 2» про-
ектни юсюнден да сагъыннганды. Аны 
оюмуна кёре, бу проект Германияны 
эмда саулай Европаны экономикалары-
на бек хайырлыды. Нек дегенде, амери-
калыладан сатып алыннган газ алагъа 
жыйырма процентге багъаракъ келеди. 
Аны бла уа производствону конкуренци-
ягъа чыдамлылыгъыны юсюнден айтыр 
амал боллукъ тюйюлдю. Шёндю быр-
гъыны аслам кесеги орнатылгъанды, 
энди жаланда 160 километрин салыргъа 
къалгъанды. Германияда бизни къырал 
жанлы кёп политик болгъаны ишни 
эртте-кеч болса да, эбине жетеригине 
себеплик этеди.  

«Би-би-си ньюз» агентствону кор-
респонденти Россейни бла Западны 
арасында сууукълукъну тамырын 
бизни къыралда кёргенин белгилеп, 
«Кърымны айыргъансыз, химия сау-
утну хайырланасыз, Навальныйни да 
ууландыргъансыз, сизни къырал кесин 
акъ, таза ниетли болгъанмы сунады?» 
- деп соргъанды.

- Совет Союз чачылгъандан сора 
сауутланнган кючлени эришиуюне чек 
салгъан кёп халкъла аралы келишим-
леден эм биринчиден АБШ чыгъып 
барады, - деп чертгенди Президент. 
- Кърымны юсюнден айтханда, анда 
халкъла аралы законлагъа тийишли 
референдум бардырылгъанды, аны 
эсеплери белгилидиле. Косовода 
парламентни оноууна сиз угъай деме-
генсиз, Кърымда уа халкъ оноу этген-
ни жаратмайсыз. Эсигизге салайым, 
демократия деп халкъны властына 
айтадыла.

- Ниетлени юсюнден айтханда, НАТО 
кюнчыгъыш жанына кенгертиллик 
тюйюлдю деп сёз берилген эди кеси 
заманында. Энди уа къайдады ол? 
Ракеталагъа къажау эмда «ачыкъ кёк-
ню юсюнден» келишимледен а бизми 
чыкъгъанбыз? Угъай, америкалыла. 
Энди уа СНВ келишим да тыйылыргъа 
боллукъду. Алай болса, сагъынылгъан 
эришиуню тохтатыргъа бир тыйгъыч да 
къаллыкъ тюйюлдю.

Биз а аны себепли, къоркъууладан 
къутулурча сауутланнган кючлери-
бизни айнытып башларгъа керекбиз. 
Бюгюнлюкде Россейде бирсиледе 
болмагъанча аллай ракетала эмда 
сауутла бардыла: «Авангард», «Кин-
жал», «Циркон». Аладан да жангы-
лары жарашдырыла турадыла. Алай 
дагъыда биз ушакъгъа, келишиулюкге 
ачыкъбыз. Тыш къыралладан а анга 
жууап жокъду. Алай эсе уа, кимни 
ниети къарады, - деп къайтаргъанды 
сорууну Президент.

Экология эмда ЖКХ
Пресс-конференцияда экологияны, 

кир-кипчик бла байламлы реформаны 
юсюнден да сагъыннгандыла. Пре-
зидент белгилегенича, бу реформаны 
бардырыуда хазна чурум жокъду. Про-
изводстволаны къурау бла байламлы 
соруула уа бардыла. Эм биринчиден, ол 
къалгъан-къулгъанланы полигонлагъа 
ташымай, абериге жарарча толусунлай 
жарашдырыуду. Ол алай болурча уа 
кир-кипчикни айырып жыйыу система-
ны сингдирирге керекди. «Мында хар 
нени да гражданланы юслерине атып 
къояргъа жарарыкъ тюйюлдю. Къоран-
чланы продукцияны чыгъарыучула бла 
аны орунлагъа салыучула арада тенг 
этерге керекдиле», - дегенди.

Бирси къыраллада да иш бу халда 
бардырылады. Сёз ючюн, автопром-
да «утилизация сбор» барды. Ол оюм 
этгенича, кир-кипчикни ташыуда да 
алай болса игиди. «Правительство, ре-
гионла да реформа бла кюрешгенлей 

турадыла. Къырал да анга аслам ахча 
къоратады. Хар не да планнга кёре 
боллукъду», - деп белгилегенди Путин.

Бу тематиканы чеклеринде ол дагъы-
да тёгерекдеги къудуретни кирлендир-
ген предприятияланы жууапха тартыу-
ну юсюнден сагъыннганды, юлгюге та-
лай производстволада кемчиликлени 
келтиргенди. Бюгюнлюкде Россейде 
гражданланы газ бла жалчытыу 71,1 
процентге жетгенди. Быйыл жаланда 
ол жумушха «Газпром» компания 22 
миллиард сом къоратханды. Саулай 
алып айтханда уа, 56 миллиард сом 
багъасына мадар этилгенди.

Шахарла бла тенглешдиргенде, эл-
леде газификация 1,7 кереге бийикди. 
«Алай дагъыда быллай жерлеге мын-
дан арысында да асламыракъ эс бу-
руллукъду, - дегенди Путин. - Аны бла 
2025 жылгъа башындагъы кёрюмдюню 
токъсан процентге жетдирирге умут 
барды. Ол да техника жаны бла онгла 
болсала». Нек дегенде, Президент 
айтханыча, бир-бир жерлеге газны 
созаргъа не инфраструктура, не амал 
чыртда жокъду. Алай тийрелени асла-
мысы уа кёк отлукъ бла келир жыллада 
толусунлай жалчытылынырыкъдыла.

Туризмни 
кючлендириу 

Коронавирусну хатасындан кийирил-
ген чеклениуле бегирек да, ол санда, 
туризмни къысхандыла. Владимир Пу-
тин билдиргеннге кёре, жыл сайын тыш 
къыраллада 32 миллион гражданыбыз 
солуйду. Алай кесибизде туризмни 
айнытыуну юсюнден да унутургъа 
жарамайды. Быйыл къырал «туризм 
кешбэк» деген амал къурагъанды. 
Анга кёре Россейни регионларында со-
лургъа баргъанлагъа къоранчларыны 
бир кесеги кеслерине къайтарылады. 

Ол жумушха 15 миллиард сом бё-
люннген эди, алай андан а жаланда 
1,5 миллиарды хайырланылгъанды. 

- Биз, Правительство бла оноула-
шып, бу ахчаны ары-бери жоймазгъа 
келишгенбиз, бу амалны келир жыл да 
берирге, андан ары айныта барыргъа 
таукелбиз», - дегенди Владимир Путин. 
Асламлы информация средстволаны 
уа ич туризмни, къыралыбызны ариу, 
сейирлик жерлерини юсюнден кеси 
гражданларыбызгъа, тышындан кел-
ген къонакълагъа кёбюрек айтыргъа, 
кёргюзтюп турургъа чакъыргъанды.

Бир-бир жерледе туризм инфра-
структураны къурамай боллукъ тюй-
юлдю. Бу жаны бла энтта да этер иш 
кёпдю. Анга эм биринчиден бизнес-
структурала къатышыргъа керекдиле. 
Къырал а кеси жанындан къолдан 
келгенича болушурукъду. Шёндюледе 
энчи ич туризм бла кюрешген структу-
ра къурала турады.

«Биз Россейни сюебиз!»
П р е з и д е н т н и  п р е с с -

конференциясында биз белгилеген 
эм магъаналы тематикаладан сора, 
башха вопросла да кётюрюлген эдиле. 
Аланы санында энчи бир гражданла-
ны жарсытхан чурумла, жер-жерледе 
жамауатха хатасы жетген кемчиликле 
да бар эдиле. Къыралны Башчысына 
тарыгъыу бла угъай, адамгъа ыра-
зылыгъын билдирип сёлешгенле да 
болгъандыла.

Адам улуну эркинликлери, культура 
байламлыкъла, дин тёзюмлюлюк, 
терроризм дегенча хар бирибизни да 
сагъышландыргъан аллай соруула да 
болгъандыла. Башында сагъыныл-
гъан «Би-би-си ньюз» агентствону 
корреспонденти Стив Розенберг бизни 
къыралны не да этип терслерге кю-
решген эсе, исландиялы журналист 
Хаукур Хаукссон а: «Западда Россейни 
сюймейдиле деген хапарлагъа ийнан-
магъыз. Ол алай тюйюлдю, сюебиз! 
Жаланда бир-бир властьла эмда энчи 
СМИ-ле къара тёгерге кюрешедиле 
ансы», - деп чертген эди.

- Хар жыл сайын бизге кёп тюрлю 
къыйынлыкъланы сынаргъа тюшеди, 
алай аны бла бирге хар жыл да бизге 
уллу къууанчла; юйюр, къырал, миллет 
жетишимле келтиреди. Не десе да, 
биз ёхтемленирча, кёлленип айтырча 
жетишимлерибиз аз тюйюлдю. Кете 
тургъан жыл къыйын болгъанына сёз 
да жокъду. Алай ары дери уа бизни 
къырал аны сынамагъанмыды? Оз-
гъан ёмюрню ахыр кезиулери кёзню 
ачдырмазгъа ушашлы эдиле; не эко-
номика, не армия жокъ, социал сфера 
чачылып, айтып-айтмазча аллай иш-
сизлик. Хар ючюнчю инсан къолайсыз 
болгъан жылла… 

Бюгюн а болум къалайды. Хау, энтта 
да бардыла чурумла, жашау болумла-
ры осал болгъан гражданланы саны да 
аз тюйюлдю. Алай Россейни къырал-
лыгъыны мурдорун, экономикасыны 
кючюн, саулай шёндюгю онгларыбыз-
ны ол кезиуле бла тенглешдирирге ке-
реклиси уа жокъду, - деп белгилегенди 
Президент.

Ахырында ол, пресс-конференциягъа 
къатышханлагъа ыразылыгъын билди-
рип, битеу келген соруулагъа жууапла 
бериллигин чертгенди. Сабийлери 
болгъан юйюрлеге уа, башында айтха-
ныбызча, Жангы жыл байрамгъа атап, 
сабий башындан бешишер минг сом 
бериллигин билдиргенди.

 УЛБАШЛАНЫ Мурат 
хазырлагъанды.

Ахыры. 
Аллы 1-чи бетдеди.

Бу эсде болмай тур-
гъан ауруу дунияны ба-
шын алгъанлы, респу-
бликаны кёп больни-
цаларында коронави-
русдан ауругъанлагъа 
багъыу къаты барады. 
Аны къолгъа алгъан 
докторланы, медсе-
страланы  ишлерин бю-
гюнлюкде жигитликге 
тенг этерге боллукъду. 
Ала анча адамны жа-
шау жолларын кесген 
жукъгъан ауруудан 
къоркъмай, ёз саулукъ-
ларыны сагъышларын 

этмей, Гиппократны 
антына кертичи бола, 
къыйналгъан адам-
лагъа болушадыла. 

Нальчик шахарны 
экинчи клиника боль-
ницасы не жаны бла 
да алда болуучуду. 
Пандемия жетген би-
ринчи кюнледен бери 
ол аны бла къазауатха 
киргенди. Клиниканы 
баш врачы – халкъ 
ийнагъыбыз Боттала-
ны Хадисни къызы 
Тогъузаланы Залина-
ны башчылыгъында 

ала кёплени сау этип, 
къууанчлы юйлерине 
ашыргъандыла. Биз да 
аладанбыз.

Бизге бакъгъанланы 
хар бирини атларын 
энчи айтып, ыразы-
лыгъыбызны билди-
рирге сюебиз. Ала 
уа быладыла: врачла 
– Эндрейланы Свет-
лана, Аппайланы Ра-
сул, Губжева Марита, 
Вангула Елена, Геги-
ров Залим, Сижажев 
Исмайыл, Гедрафова 
Рузана; медсестрала 

–  Кёчменланы Лейля, 
Бийчекуланы Фатима, 
Макытланы Жанна, 
Чочайланы Лейля, Ша-
баева Лейля, Герий-
ланы Замира, Элекку-
ланы Зуля, Кожаева 
Зарема, Хагожеева 
Алина, Кючмезланы 
Жаннета, Жаболаны 
Светлана, Лёлюкала-
ны Салихат; санитар-
кала Мида Пшукова, 
Мая,  Тхагапсоева, 
Марина Кокова, Мая 
Азубекова. 

Келе тургъан жангы 

жылыгъыз сизни ба-
рыгъызгъа да кёп иги-
лик берсин! Бу къайгъ-
ылы кюнле узакъда 
къалып, юйлеригизге 
сау жыйылыгъыз! Сиз 
сюйгенле мындан ары-
сында быллай жарсыу 
сынамасынла! 

Больницаны 3-чю 
этажында 8-чи 

палатада тургъанла: 
В.А. Швыдова, З.С. 
Хакягова, Н.Т. Сав-

расова, Л.А. Махова, 
Б.О. Куготова, Э.П. 

Гуляева.

КЕЧЕ-КЮН ДА, КЕСЛЕРИН АЯМАЙ, АЛА
АУРУГЪАНЛАГЪА САУЛУКЪЛАРЫН КЪАЙТАРАДЫЛА

Хурметли Людмила Михайловна!
Юбилейигиз бла байламлы жюрекден 

алгъышлайбыз! Ол адамны жашауунда 
магъаналы датады.  Сизни анга къаллай 
жетишимлеригиз бла жетгенигиз а кёп 
затха шагъатлыкъ этеди. Жашауну  битеу 
кезиулеринде да Сиз бийик профессио-
нал, иш кёллю болгъаныгъыз, жетишим-
леригизни дайым да игилендиргенлей ту-
рургъа эмда аллыгъызда бютюнда къыйын 
борчланы салыргъа  талпыныуугъуз бла 
айырмалысыз. Бай биографиягъызда 
тюрленмегенлей тургъан жангыз зат – ол 
Сиз хар заманда да, къайсы къуллукъда 
да уллу харфдан жазарча адамлай, 
жууаплылай, адеплилей, болушлукъгъа 
хазырлай къалгъаныгъызды.

Сизни Къабарты-Малкъар Республи-
каны айныууна салгъан къыйыныгъыз 
бийик къырал саугъалагъа да тийишли  
болгъанды. Алай а ёнчелерге жарамаз-
лыкъ къыйматла бардыла: коллегаланы 
арасында бийик деберге, жерлешлени 
ичинде уа ариу сёзге, хурметге тийишли 
болуу.  Сизни профессионал болгъаныгъ-
ыз, ишни кереклисича бардыра билгени-
гиз, уллу сынамыгъыз эмда жашау берген 
акъылыгъыз, туугъан журтха сюймеклиги-
гиз мындан ары да адамлагъа къуллукъ 
этгенлей турлукъдула.

Жашау къарыуугъуз таркъаймагъ-
анлай, хар заманда да саулукъ бла 
монглукъ кертичи жол нёгерлеригизлей 
къалырларын таза жюрекден тежейбиз. 

Узакъ жылланы биргегизге насып, берекет 
да болгъанлай  турсунла!                                        

 Къабарты-Малкъар 
Республиканы 

 Жамауат палатасы.

Юбилей

Бийик профессионаллыкъ, жууаплылыкъ, 
жигерлилик, адеплилик, инсан борчуна кертичилик

Редакциягъа письмо

СУРАТЛАДА: ЫСПАСХА ТИЙИШЛИ МЕДИКЛЕ

Бу кюнледе Къабарты-
М а л к ъ а р н ы  Тр а н с п о рт 
эмда  жол мюлк министер-
ствосунда КъМР-ни сый-
лы къурулушчусу  Мухарби 
Амальчиевни  юбилейине 
жораланнган жыйылыула  
озгъандыла. Жол бла бай-
ламлы сферада ол алтмыш 
жылдан аслам заманны 
ишлегенди. Ол мында окъ-
уучу  копировщикден ре-
спубликаны жол отраслини 
башчысына дери жетгенди 
(1991-2003 ж.ж.).

Инженер болгъан къада-
рында ол Шимал Кавказны 
тийресинде тоннельлени, 
развязкаланы, кёпюрлени 
проектлерине, къурулушла-
рына къыйын салгъанды. 
Андан сора да, муниципал 

жолланы модернизация-
лау  жаны бла кюрешгенди. 
Дагъыда аны башчылыгъ-

ында санап саны болмагъан 
жол объектле тап халгъа 
келтирилгендиле.

Кёп жылланы бет жарыкъ-
лы ишлегени эмда жол от-
расльни айныууна энчи 
къыйын салгъаны ючюн 
ол аслам саугъа бла бел-
гиленнгенди. Бюгюнлюкде 
Мухарби Амальчиев КъМР-
ни Транспорт  эмда жол 
мюлк министерствосуну 
Жамауат советини пред-
седателиди.

Туугъан кюню бла байлам-
лы тюбешиуледе аны колле-
галары, таныгъанла-билген-
ле да,  юбилейи бла алгъыш-
лай, саулукъ, монглукъ да 
тежегендиле. Республиканы 
айныууна салгъан къыйынын 
чертип, ведомствону Сыйлы  
грамотасы бла да белгиле-
гендиле.

ТРАМЛАНЫ Зухура.

КъМР-ни Парламентини Пред-
седатели Татьяна Егорованы баш-
чылыгъында республиканы законла 
чыгъаргъан органыны президиумуну 
кезиулю жыйылыуу болгъанды. Виде-
оконференция халда депутатла бир 
къауум федерал эм республикалы  
законопроектни сюзгендиле. «Къабар-
ты-Малкъар Республиканы Админи-
стратив право бузукълукъла кодексине 
тюрлениуле кийириуню юсюнден» за-
конну проекти да ол сандады.

КъМР-ни Парламентини Жамауат 
къоркъуусузлукъ эмда коррупциягъа 
къажаулукъ комитетини председате-
лини орунбасары Ахмед  Есенкулов 
бу законопроект муниципал къура-
лыуланы белгилерине (символика) 

хурмет этмегенлени административ 
штраф халда административ жууа-
плылыкъгъа тартыуну тохташдырыу 
жаны бла предложение болгъанын 
ангылатханды.

Тюбешиуню кезиуюнде КъМР-ни 
Парламентини 2021 жылны жаз ба-
шында тюбешиулерини проектини 
планыны юсюнден да сёлешиннгенди. 
Татьяна Егорова КъМР-ни Парла-
ментини профильли комитетлерине 
проектни андан ары тапландырыуну 
КъМР-ни законла чыгъаргъан органы-
ны 2020 жылны 24 декабринде озгъан 
жыйылыуунда этилген эсгертиулени 
бла предложенияланы эсге алып бар-
дырыргъа буюргъанды.

-Бу сессияда тинтилмеген сорууланы 

эндиги жолгъа кёчюребиз. Чертирге 
сюеме - биз жаз  башында болум 
алыкъа къалай тюшеригин, шёндюгю 
форматлагъа тюрлениуле кийирирге 
керек боллугъун бла къаллыгъын 
билмейбиз. Законланы проектлери 
бла да хал алайды – ала кёп боллукъ 
сунама,-деп белгилегенди КъМР-ни 
Парламентини Председатели.

Андан сора да, депутатла РФ-де му-
ниципал служба, инсанланы саулукъла-
рын сакълау мурдорла, административ 
право бузукълукъла эмда Урунуу кодекс 
бла байламлы федерал законланы про-
ектлерине къарагъандыла.

КъМР-ни Парламентини 
пресс-службасы.

Бу эки кюнню ичинде республикада 
COVID-19  вирус бла байламлы болум 
артыкъ тюрленмегенди. Ол кезиу-
ге ауругъанланы саны 201 адамды. 
Аны Республикалы оператив штабны 
статистикасында кёребиз. Ючеулен 
ёлгендиле. Барысыны да жыл санлары 
60-дан атлап эди. Иги болуп, юйлерине 
ашырылгъанланы саны 260-ха жетеди. 

Госпитальлада медицина болушлукъ 
1474 саусузгъа бериледи. Аланы арала-
рында тестле ауругъанларын кёргюзт-

мегенле да бардыла. Къууандыргъан 
шартладан бири – реанимациялагъа 
тюшгенлени саны азайгъаныды. Сёз 
ючюн, баш кюн бла тенглешдиргенде ол 
5 саусузгъа азды.   Госпитальлада битеу 
да 1859 адамгъа жерле хазырдыла. 

Саулай къыралда болумну алып 
къарагъанда, ол жарсыулуду. Сутканы 
ичинде ауругъанланы саны ёсе барады. 
Бюгюнлюкде 28552 адамны диагнозла-
ры тохташдырылгъанды. 

Медикле жыл санлары 65 жылдан 

атлагъан гражданлагъа бютюн бек 
къоркъадыла эм ала юйлеринде турса-
ла иги боллугъун айтханлай турадыла. 
Жюреклери ауругъанла, онкологиядан 
къыйналгъанла, диабетлери болгъан-
лагъа уа энчи сакълыкъ керекди. Вирус 
битеу ол аурууланы къозгъап къояды. 
Маскаланы да, терк-терк алышынды-
ра, хайырланыргъа унутургъа керек 
тюйюлдю. 

ТАППАСХАНЛАНЫ Аминат.

Оператив штаб

ЖЫЙЫЛЫУ 

Бир ненча къыйматлы 
законопроектге къаралгъанды

ХУРМЕТЛЕУ

Аты дайым уллу махтау бла 
айтылып тургъан жолчу

Миллет проектлени таймагъанлай толтуруу – республикабызны 
инсанларыны къолайлыкъларын кётюрюуню ышаннгылы себеби
Оператив кёрюмдюлеге 

кёре 2020 жылны 11 айы-
на 405 минг квадрат метр 
жашау журт кийирилгенди 
неда 2019 жылны тийишли 
кёзиуюне кёре 112,2 процент.  
2020 жылда «Жашау журтла 
къурулушну айнытыу про-
граммаланы стимулирова-
ниясы» жумуш бла байламлы 
Нальчик шахар округну суу 
баргъан ызларыны бла со-
оруженияларыны экинчи 
тизмеси кенгертилинеди, 
Вольный Ауул районну Нарт 
микрорайонуну андан арысы-
ны жашау журтла застройка 
этилген микрорайонуну суу 
бла жалчытхан тыш ызлары-
ны къурулушу тамамланады. 
Къурулушну планнга кёре 
2020 жылда декабрьде бо-
шарыкъдыла.

Мусукланы Алий докла-
дында Къабарты-Малкъарны 
социал-экономика айныууну 
2021 жылгъа эм 2030 жылгъа 
дери борчларын эшитдирген-
ди.  КъМР-ни Башчысында 
Стратегиялы айныу эм мил-
лет проектле жаны бла совет-
ни 2020 жылда 30 июльдан 
2-чи номер бла чыгъарыл-
гъан протокол борчларын 
толтурурча Къабарты-Мал-
къар Республиканы 2024 
жылгъа дери къырал про-
граммалары  жарашдыры-
лып  къабыл кёрюлгендиле 
эм КъМР-ни 2021 жылгъа бла 
2022 эм 2023 жылланы план 
кезиуюне Социал-экономика 
айныуу къабыл этилгенди. 

2020 жылда тийишли бо-
лумланы хайырланнганда 
регион валовый продуктну 
(ВРП) ёсюу ёлчеми 101,5 про-
цент боллукъду, аны ёлчеми 
уа 154,8 миллиард сомгъа 
жетерикди.  Прогноз кезиу-
ню ахырына регион валовый 
продукт 2020 жылгъа кёре 19 
процентге ёсерикди, аны ёл-
чеми 184,4 миллиард сомгъа 
жетерикди. Аны кётюрюлюую 
асламысында экономиканы 
промышленность, эл мюлк, 
къурулуш эм розница сатыу-
алыу бёлюмлерини айны-
уларыны хайырларындан 
боллукъду.

Промышленный произ-
водство бёлюмде кесибизни 
тышына чыгъарылгъан то-
варларыбызны, толтурулгъан 
ишлени бла жумушланы 
2021 жылгъа ёлчеми 53345,8 
миллион сом боллугъу белги-
ленеди неда 117, 8 процент 
2020 жылгъа. 2023 жылгъа 
ол кёрюмдю 2020 жыл бла 
тенглешдиргенде 27,9 про-
центге ёсюп, 57894,5 мил-
лион сом боллукъду.  Про-
мышленный производствону 
индекси алгъыннгы жыл бла 
тенглешдирсе 2021 жылда 

113,5 процент боллукъду, 
2022 жылда – 111,3 процент, 
2023 жылда – 110,5 процент.  
Битеу категориялы мюлкледе 
эл мюлк производство про-
дукцияны ёлчеми прогноз ке-
зиуню ахырына 2020 жыл бла 
тенглешдиргенде 1,33 кереге 
кёбейириги белгиленеди. 

Келлик ючжыллыкъ цикл-
гъа КъМР-ни республикалы 
бюджетини юсюнден закон-
ну проектине тюзетиулени 
КъМР-ни Парламентинде 
экинчи окъуугъа хазырланн-
ганларын эсге алсакъ, 2021 
жылда бюджет файдалыкъ 
43,7 миллиард сом боллугъу 
белгиленеди, къоранчла – 
44,8 миллиард сом. Реги-
онлагъа финанс билеклик 
этерча федерал бюджетден 
бёлюннген ырысхы къысхар-
тылгъаны  ючюн 2021 жылда 
1,1 миллиард сом дефицит 
боллугъу белгиленеди.

Аны бла бирге, алгъадан 
белгиленип тургъаныча, 
ишчи тирилик жангыдан 
къозгъалып башланырыгъы 
ючюн 2022-2023 жыллада 
бюджет системаны энчи 
файдаларыны ёсюулери эм 
бюджет системаны балан-
слыгъы тохташыулу боллугъу 
белгиленеди. 

 КъМР-ни Правительствосу-
ну 2020 жылда 1 декабрьден 
буйругъу бла 2021 жылгъа 
бла 2022 эм 2023 жылланы 
план кезиулерине борч поли-
тиканы баш ызлары къабыл 
кёрюлгендиле. Рынок заим-
ствованияланы багъаларыны 
тюрлениулерине мониторинг 
бардырылгъанлай турады, 
эсепде кредит организаци-
ялагъа кредит ызланы ачы-
угъа къырал контрактла орта 
рыноклу багъаладан эсе 
учузуракъ келишимлеге кёре 
тамамланадыла (2020 жылда 
банк кредитлеге кёре ставка-
ла эки кереге азайгъандыла). 
Къырал долгну структура-
сында банк заимствования-
лагъа кёре борч юлюшлени 
учузуракъ болуулары жалчы-
тылынады. Эсепде толтурул-
гъан амалланы хайырындан 
2020 жылда 1 декабрьге ич 
борчну обслуживаниясына 
къоранчла 76,7 процентге 
неда 100 миллион сомгъа 
къысхартылгъандыла.

«Жангы коронавирус жукъ-
гъан аурууну  жайылыууну 
биринчи толкъунунда кий-
ирилген макроэкономика 
бёлюмде  къыйынлыкълагъа 
эм чеклениулеге да къара-
магъанлай, Къабарты-Мал-
къарны бюджет системасы 
тохташыулу болгъанын кёр-
гюзтгенди эм  алгъын къабыл 
кёрюлген бюджет  борчла-
рын барын да тийишлисича 
толтургъанды, республиканы 
гражданларына эм эконо-

мика субъектлеге  социал 
билеклик этиуге бурулгъан 
жангыланы, эм, сёзсюз, ко-
ронавирус жукъгъан ауру-
угъа къажау тургъан саулукъ 
сакълау системаны  ишин  
жалчытхан къоранчланы да.  
Аны бла бирге къырал бор-
чну ёсюуюн тыяргъа амал-
ла изленнгендиле эм алай 
бла аны обслуживаниясына 
къоранчланы да. Борчну 
кесин, аны обслуживания-
сын окъуна азайтыргъа онг 
табылгъанды. 

Анга бардырылгъан тий-
ишли бюджет политика се-
беплик этгенди. Ол къоран-
чланы азайтыугъа эм къырал 
борчну къысхартыугъа бу-
рулупду, федерал араны да 
заманында болушлугъу да ол 
санда», - дегенди Мусукланы 
Алий. КъМР-ни премьер-ми-
нистри андан ары сёзюнде 
келир жылда  миллет проект-
лени финансированиясыны 
ёлчеми кезиулю жылгъа 
КъМР-ни республикалы бюд-
жетини юсюнден  законну 
проектине тийишлиликде 
2021 жылда алгъадан белги-
леннгеннге кёре 5 093 785,1 
минг сом – 2020 жылгъа 
ырысхыны ёлчеминден 72,2 
процент боллугъун белгиле-
генди.

2021 жылда тынгылы ре-
монтдан эм жангыртыудан 
сора хайырланыугъа регион 
эм жер-жерли даражалы 100 
километр автомобиль жол 
бериллиги планнга салы-
ныпды; 50-метрлик жюзюу 
бассейни бла шёндюгюлю 
пятиборье бла кюреширча 
спорткомплексни эм спортну 
къыш тюрлюлери бла кюре-
ширча физкультура-саулукъ-
кючлеу комплексни, жалгъан 
бузу бла башы жабылгъан 
катокну къурулушлары да. 
Аллай проект республикада 
биринчи кере тындырыла-
ды.  Битеулю билим берген 
организацияланы мурдорла-
рында «Кванториум» сабий 
технопаркланы къуралыула-
ры андан ары бардырылады. 

Нальчик шахарда энтта бир 
1225 жери бла битеулю билим 
берген уллу школну къурулу-
шу башланырыкъды. «Жа-
шау журт эм шахар болум» 
миллет проектни чегинде 31 
жамауат кенгликни бла 108 
арбаз тийрени  тапландырыр, 
суу бла жалчытыу 19 объ-
ектге проектлени жашаугъа 
кийирир  мурат барды. «Ма-
даният» миллет программа-
ны чеклеринде  Республика-
лы гинжи театрны тынгылы 
ремонтун эм Нальчик шахар 
округда Жаш къараучуну те-
атрыны ремонтун андан ары 
бардырыу,  андан сора да, 
бир ненча район маданият 
махкемелени тынгылы ре-

монтлары пландадыла. 
«Саулукъ сакълау» миллет 

проектни ызында 2021 жылда  
юч къан-тамыр бёлюмню  
эм онкология диспансерни  
медицина оборудование бла 
жалчытыу планнга салынн-
ганды. Республиканы меди-
цина организацияларына 10 
мобил комплекс сатып алы-
нырыкъды: 4 маммограф эм 
6 флюорограф.

Санитар авиацияны айны-
тыуну чеклеринде болжалгъа 
салынмагъанлай болушлукъ 
излеген саусузлагъа же-
тер ючюн авиация учууланы 
жалчытырча авиация жу-
мушланы сатып алыныула-
ры жалчытылынырыкъды. 
Саулукъ сакълауну цифралы 
контур регионал бёлюмюне 
«Жюрек-къан тамыр ауру-
улары болгъан саусузланы 
мониторинги», «Онкология 
ауруулары болгъан саусузла-
ны мониторинги» ара подси-
стемала, энчи кёрюмдюлени 
къоруулау системаны ишин 
жалчытыу эм башхала затла 
сингдирилликдиле.

Эсепленни чыгъара, КъМР-
ни Башчысы Казбек Коков 
былай айтханды: «Миллет про-
ектле Къабарты-Малкъарны 
адамларыны жашауларыны 
качествосун тюрлендирген 
амалладыла. Хар субъектге 
тири айныргъа онг бериледи, 
биз аны бла толусунлай хайыр-
ланыргъа керекбиз. 

Биз борчланы тамамлаугъа 
комплекс эм стратегиялы 
халлы къараргъа тийишлибиз. 
Биз жашау журтну квадрат 
метрини къурулушуну юсюн-
ден айта эсек, биз анга ишлеп 
атып кетген бош оруннгача 
къараргъа керекмейбиз. 

Транспорт инфраструктура-
ны айныуун айта эсек, ол биз 
ишлеген квадрат метрлеге 
кёре болургъа керекди. Жан-
гы микрорайон къурагъан 
эсек, анга деп тап автомобиль 
жолла, тап тротуарла, тап жа-
рыкълыкъ берген система бо-
лургъа тийишлиди.  Ол жангы 
микрорайонланы адамлары 
къайсы поликлиникалагъа 
жюрюрюклери белгиленирге 
да.

Аны ючюн биз тийишли-
сича алгъа къарап ишлерге 
борчлубуз. Сёзсюз, пред-
принимательствону айныты-
рыкъбыз, бютюнда туризм, 
эл мюлк бёлюмледе.  Хар 
кимге да кесини жеринде 
тирирек, кёбюрек ишлерге 
керекди, стратегиялы халда 
сагъыш этерге, белгиленнген 
муратланы толтуруугъа ал-
ланып – Къабарты-Малкъар 
Республиканы игилигине». 

КъМР-ни Башчысыны 
бла Правительствосуну 

пресс-службасы. 

Сёзбер
ЭНИНЕ: 5. Ёрге элтген 

атлаууч. 6. Келлик кюн. 9. 
Черек суу. 10. Буз тау.  11. 
Аллай анасы да болады са-
бийни. 12. Аллай тюрлюсю 
чабакъны, геммешни да 
болады. 16. Хант жюрю-
ген къанга. 18. Ашха жут 
адам. 19. Мекям ишлеу. 
20. Омакъланыу. 21. Гитче 
жаныуарчыкъ. 22. Жашла 
тойда аны сындырып сы-
найдыла кючлерин. 25. 
Экили къайгъылы болум. 
30. Къаугъа. 31.  Итни 
тюрлюсю. 32. Отунчуну 
саууту. 33. Къууурулгъан 
нартюх. 34. Быстыр тагъ-
ылгъан жип. 

ЁРЕСИНЕ:  1. Неге да 
жарагъан дарман. 2. Сюр-
гюнде адамланы къыргъан 
бек биринчи къыйынлыкъ. 
3.  Алгъа тебиу. 4.  Юч 
жыйырма. 7. Ууакъ аякълы 
мал. 8. Мияла орун. 13. 
Азиятлыла сюргюнде таулу 
адамгъа алай айтханды-
ла. 14. Кечги сыйлау. 15. 
Бизни бла бир тилли, бир 
ниетли миллет. 17. Адамны 
кёлюн кётюрген ариу сёз. 
23. Намазгъа чакъырыу. 
24. Затны эсден тайгъаны. 
26. Уллу мал. 27. Аскер 
бёлюм. 28. Къарачайны 
атасы. 29. Ата-бабалары-
быз анга чын дегендиле.

Энине:  1. Къартыкъ. 5. Босагъа. 6. Аламат. 8. Нарзан. 10. Ийнар. 11. Дырын. 12. Къадама. 
19. Санагъат. 20. Чабакъчы. 21. Абадан. 22. Аркадий. 24. Тиреуюч. 27. Атауул. 30. Чекле. 31. 
Парча. 32. Тарлыкъ. 33. Къалкъан. 34. Артмакъ. 35. Къыбыла.

Ёресине:  1. Къагъанакъ. 2. Къаланкъа. 3. Чолпан. 4. Башлыкъ. 7. Айран. 9. Чыракъ. 13. 
Адабият. 14. Мараучу. 15. Аслан. 16. Башир.  17. Тазир. 18. Жырчы. 23. Кюпес. 25. Уручу. 26. 
Алатау. 27. Алтыаякъ. 28. Лакъырда. 29. Жайлау.

Къарачай-Малкъар десенг, санга 
дунияны энчи тейри эшиклери 

ачыладыла. Бюгюн, кесими юсюнден 
айтханда, мен ёзюмю  энчи насыплыгъа 
санайма, нек дегенде миллетни аллай 
фахмулу адамларындан бири – Там-
бийланы Кьасбот бла танышма. Ол 
окъугъан тизгинлени тынгыларгъа онгум 
барды. Назмучу жазгъан затына, этген 
ишине дайым ыразы болуп да бармай-
ды. Игилендириуню чеги жокъду. Алай 
а окъуучу жаратса, ол керти  поэзияды 
дерге боллукъду.

Къасбот адабиятыбызны энчи ке-
лечисиди, ёнюн, сёзюн да бир  

адам къатламагъан, литературабызны 
ёз босагъасындан намысы, сыйы бла, 
энчи атламы бла атлагъан. «Поэзия – ол 
неди?» – деген соруу Къасботну назму-
ларын окъусанг, эсинге да келмейди. 
Нек дегенде аны тизгинлери ариудула, 
терен магъаналыдыла. Ала жюрек 
сезимледен кьуралыпдыла. Къайсы 
назмусуна къарасанг да, анда суратлау 
магъана барды – жерни чырайлыгъы, 
кюнню жылыуу тёгюлгенлей турадыла 
аладан. 

Не да тазалыкъдан башланады. 
Жюреги тюз болмагъан адам не 

къууанчны, не жарсыуну сезалмайды. 
Ма ол шарт билдиреди бек алгъа аны  
ич дуниясыны энчилигин. Ол, кесини 
жюрегинде уя этип, къайда да, жерни 
къайсы мюйюшюнде да бола тургъан 
игиликни ары жыяды.  Баям, ол кенглик, 
жюрек жаланлыкъ туудурады быллай 
фахмулу, ёмюр баянланы. 

Дагъыда мени сейир этдирген бир 
ышан барды Тамбийланы Къас-

ботда – кесини аты закийге чыгъып 
тургъанлай, ол хар фахмулу адамны ке-
синден бийик кётюрюп жюрюте биледи. 
Мени оюмума кёре, ма олду адамлыкъ, 
огъурлулукъ. 

Бу дунияда жаланда  халаллыкъ ёлюм-
сюздю. Назму жюрегинги тынчайта, 
тамблагъы кюннге ышандыра, алай 
киреди юйюнге. Аны айтханы, келлик 
тёлюню сёз къолайына къошула, барып 
турлукъду ёмюрле жолу бла. 

Къасботча назму жаза билген – ол 
шайырды. Къанатлы сёзюн макъамны 
байлай билгени уа керти да жырчы фах-
муду. Хау, назмучу азатды. Жыр тагъып, 
аны дуниягъа баям этген а жюрек къы-
лыны тузагъыды. 

Аны назму китабын къолунга алсанг, 
биринчиден, автор керти лирик болгъа-
нын, жашауну жарсыулары, къууанчы да 
аны жюреги бла ётгенлерин ангылайса. 
Ала дуниягъа адам туугъанча, алай жа-
ратылгъанларына ишексиз боласа.

Шам Къарачайда, нарт Малкъарда 
да Къасбот десенг, аты бла таныл-

гъан белгили назмучубуз менсинмейди. 
Аллах берген аз-кёп кюнюне да шукур 
этип жашайды. Ол бюгюн кёп адамлагъа 
юлгюдю. Аны сюймеклик лирикасын ал-
санг, ол жашырын сыфатладан толуду. 
Аллай назмулада жаланда эр кишини, 
тиширыугъа угъай, адам улуну сау ду-
ниягъа сюймеклиги жашайды. Тюздю, 

ол тамамланнган ишлери бла чекленип 
къалгъанладан тюйюлдю. Алай болса, 
аны поэзия жилтини эртте ёчюлюр эди. 

Табийгъатны, адам улун да кёлю бла 
сюе билген поэтди. Бир сейирим, 

бирле назмуларын омакъ сёзле бла 
жасайдыла. Тамбий улуну уа чыгъ-
армаларыны жаухар тазалыкълары 
жырларында кёрюнедиле. Ол жашау 
къаллай болгъанын, болургъа боллугъун 
да суратлай биледи. 

Туугъан эли, журту, миллети – бары да 
бирге аны ёмюр баянын – къадарын  къу-
райдыла. Назмуларында да тёрдедиле. 
Темалары уа байды.  Бирде сен: «Энди 
нени юсюнден жазаргъа боллукъду?» 
– деген оюмгъа келгинчи, ол жангы 
жыргъа жан салады.

Назмула, китапла, жырла – ала бары, 
биз кетсек да, тас болмай, дунияны 

жашау тамалында сакъланып турлукъду-
ла. Сюйген жырчыбызны уа  адамлыкъ 
шартлары, назмулары, жыр макъам-
лары бизни миллет хазнабызны кесеги 
болгъандыла. 

Мен бу сёзле бла Тамбийланы Къас-
ботну чыгъармаларына неда жашау 
жолуна багъа бичер оюмдан узакъдама. 
Анга багъаны халкъ эртте бичгенди. 
Болсада халкъыбызны быллай закий 
адамы бла бир тёлюден болгъаныма 
жюрегимден ёхтемленеме. 

АППАЙЛАНЫ Лариса,
Мечиланы Кязим атлы маданият 

фондну директору. 

Хусей колхозда  жылкъычы 
эди.  Жыйырма жылдан 

артыкъ болгъанды ол бу ишде 
уруннганлы. Жыл сайын  ара 
мюлкню бир жылкъысына 
къарап тургъанды. Биргесине 
эки нёгери да болгъанды. Ала 
да терк-терк алышына эдиле.

Жылкъыны тургъан жери 
уа тау жайлыкъладады, бийик 
жерледе. Айланнган жеринг 
асламысында тик, ёр жерле-
диле. Жылкъычылагъа  жаяу 
айланыргъа кёп тюшеди. Ат-
ланы ызларындан бара бийик 
тёшлеге, сыртлагъа ёрлерге,  
терен чатлагъа къоллагъа да 
тюшерге  керек болады. 

Хусей, жыл саны келе те-
биреген киши, бу иш анга 

къыйын кёрюне башлагъан-
ды. Аны къояр акъылгъа ке-
лип, колхозну председатели-
не  тюбеп, акъылын айтады. 
Сора жайлыкъгъа барып, ат-
ланы санап, жаш колхозчугъа 
ётдюрдю,  Хусейге уа: «Бу 
ишде сени къыйынынг кёпдю. 
Жылкъыдан сайла да, бир ат 
ал. Ол а бизден санга саугъа 
болсун»,-дейди.

Эки жыл  ары дери, бир 
кече жыйын бёрю чабып, 

жылкъыдан бир байталны 
жыртады. Андан а  бир тай 
къалады. Маркъа тай. Ман-
гылайында акъ тамгъасы 
бла къаратор.  Ол асыры 
ариучукъдан, шёндю тюкен-
леде сатылгъан ат гинжилеге 
ушай эди.

Кимге да ышанмай, Хусей 
аны кеси ёсдюргенди. Ийнек 
сют ичиргенди. Къол аязы бла 
тартылгъан мирзеу ашатып 
тургъанды. Юч жылында 
жарагъан   ат болду. Кюн 
таякъладан сыртында тюгю  
жылтырагъан окъуна этеди. 

Атына да Къаратор атайды. 
«Эй, Къаратор. Къайда-

ды мени Къараторум!» - деп 
къычырса, къулагъы аны 
эшитгенлей,  ат да иесини 
къатына жетип къалыр. Айхай 
да, Хусей аны сайлады. Сора 
къычырып аллына чакъыр-
ды да: «Кетдик энди юйге»,-
дейди. Къаратор да иесини 
айтханын эте, аны ызындан 

тебиреди. Ма алай бла Хусей 
ишин да къойду, кеси къолу 
бла ёсдюрген атны да юйюне 
келтирди.

Аны  юйдегиси Назифады. 
Аланы  эки къызлары, бир 
жашлары барды. Къызла 
бири биринден сейирликле: 
ариула, ишчиле, этимлиле. 
Жашны аты Марат, анга он-
сегиз жыл толгъанды. Гитче 
болуп, эрке ёсгенди. Бир затха 
сейири жокъду.  Юйде ишге 
окъуна артыкъ эс бурмайды.

Бир кюн Хусей, Къаратор-
гъа да минип, кёп излеп 

айланып, алгъаракъда тас 
болгъан малларын тапмай 

келеди. Къыйналгъанына, 
малларын да табалмагъа-
нына бираз ачыуланыпды. 
Ол кезиуде Марат да киреди 
юйге. «Не иш тындырып, 
къайдан келесе»,-деп сорады 
атасы. Жашы уа былай дейди: 
«Ата, орамда нёгерлерим бла  
сюелип, бираз лахор этдим».

Аны эшитгенде, атасы бю-
тюн да ачыуланады. «Сен, 
къатын аллыкъ киши, кюнле 
бла орамдан жыйылмай, аны 
калак ити болуп къаласа. Атны 
арт аягъында налы сыннган-
ды. Гюрбежиге элт да, аны 
алышдырып кел»,-дейди.

Марат атасыны алай ачыу-
ланып биринчи кёре эди. 

Ауузундан бир сёз чыгъармай, 
юйден чыкъды, сора атны 
жюгенинден тутуп, атасыны 
жумушун этерге тебиреди.

Орам бла бираз баргъанлай, 
нёгери Расулгъа тюбейди. Ол 
да анга ушагъан бир желбаш,  
къайры баргъанын билгенден 
сора  анга къошулады. 

Сора, жолда бара, былай 
дейди: «Гюрбежичи эл ба-
шындады. Ары жол узакъды. 
Барсакъ да, аны да юйюнде 
табабызмы, тапмайбызмы. 
Андан эсе шуёхубуз Мусабий-
ге ётейик. Ол тюнене  сварка 
аппарат алып келгенди.  Анга 
барайыкъ. Ол налны  теше да 
турмай, терк окъуна жалгъар 
да къояр. Бир такъыйкъалыкъ 
иш».

-Да, ол а къачандан бери 
сваркачы болду. Аллай  

ишни эталлыкъмыды?
-Къара сен анга. Этмей а. 

Мусабий этмезлик не иш бар-
ды. Болгъа эди мени да аллай 
сваркам. Кимден да иги этер 
эдим,- дей, эки жаш да хапар 
айта, Мусабийлагъа жетдиле.

Ол а, жангы сварка ап-
паратны арбазда орнатып, 
аны къагъытларына къа-
рай турады. Нёгерлери 
нек келгенлерин айтханда, 
мыйыкъ тюбюнден ышара, 
кеси кесине: «Мусабий, энди 
сени даражанг кётюрюле 
башларыкъды»,-деди.

Сора жашла ишни къолгъа 
алдыла. Расул жюгенден 

тутду. Марат атны арт аягъын 
ёрге кётюрюп, кесине къаты 
къысды.  Мусабий а сварка 
аппаратны токгъа къошду. 
Жалгъау этерик чыбыгъына 
атны налына жетдирди. 

Сваркачы жаш билмей 
эди ат къаллай бир токгъа 
тёзгенин. Ол аны  юсюнден 
сагъыш да этмеди. Жаланда 
ишин терк бошап, жашланы 
алларында махтаныргъа  
сюеди. Аппаратны эки ток 
чыбыгъын сыннган налгъа 
жетдирди. Ол кезиуде чарх-
чурх таууш чыкъды, андан 
келген ток атны санларына 
жетди, мингле бла ийнеле 
чанчылгъанлай болду.

Тёртаякълы Къаратор не 
болгъанын кеси да иги 

да ангылагъынчы, кеси бил-
меген бир кюч, аны жерден 
ёрге, бийикге кётюрдю. Ол 
кезиуде атны бир аягъы Му-
сабийни кёкюрегине тийип, 
арбазны бир жанына жетдир-
ди. Марат а атны аягъындан 
бек къаты тутуп тура эди, ол 
да чартлап барып аркъасы 
бла юйню къабыргъасына 
тийип, алайда ойсурады.  

Расул ат бла бирге кёкге 
чыкъды да, аны бла да бирге 
келип, жерге тийди. Юч жаш 
да юч жерде, бири кёкю-
регинден, бири башындан 
тутуп, бири да: «Ой, аркъам!» 
- деп сынсыйдыла.

Къараторну юсюнден айт-
ханда уа, ол да аны 

ахыр учууу эди. Токну кючю 
аны ёрге кётюргенде, ичин-
ден къанатлары бла бир зат 
чыгъып, кёкге учуп кетди. 
Къалгъан  тёммеги уа жерге 
келип тийип, тепмей къалды. 
Билмей эди Мусабий ат токну 
къаллай бир кючюне тёзге-
нин. Хусейни Къараторуна 
нал уруу алай бла бошалды.

 
ЛЕЙЛУН улу Х. 

Ёхтемлениу

Назмуларыны жаухар 
тазалыкълары – жырларында 

Жер жюзю къурала келген кюнюнден башлап, адам  улу кесини 
жюрек излемлерин таугъа, ташха, ариу къудуретге атай келгенди. 
Анга сейир этерча тюйюлдю – ол ариу оюмла жандырадыла поэзияны 
ариу жилтинлерин. 

Иги назму окъусанг, бирде жюрегинг кёк бла тенг болады. Аллах 
санга энчи насып бергенча, къууанаса сен да ол миллетни адамы бол-
гъанынга, ол сени ана тилингде тагъылгъанына. Аны жазгъан а, поэт, 
бюгюннгю кюнню жарыгъын сени бла бирге кёргенине ёхтемленесе.  
Мен да ол тёлюню адамыма,  деп келеди кёлюнге.

 Болгъан зат

усей жыл саны келе те келеди Къыйналгъан

Къараторну 
налын алышыу

Россейни Журналистлерини союзу къыйын болумлада эмда сауутланнган  
къаугъала баргъан жерледе редакция буюргъан ишни къоркъуусуз къалай та-
мамларгъа боллугъуну жорукъларына, мурдорларына тюшюндюрюу жаны бла 
проектни башлайды. Ол (проект) декабрьден тебиреп, ызы бла  келир жылда 
да жашауда бардырыллыкъды.

Дерслени федерал СМИ-лени къыйын болумлада эмда сауутланнган къаугъа-
ла болгъан тийреледе иш бла байламлы сынамлары барла, Россейни МЧС-ини 
Айныу институтуну – Россейни МЧС-ини Граждан къоруулау академиясыны  
специалистлери, Москва шахардагъы Граждан оборона эмда къыйын болумла 
жаны бла окъуу-методика араны  келечилери берликдиле. Проектге професси-
оналла бла бирча журналистика факультетлени студентлери да къатышыргъа 
боллукъдула.

Курсну ётгенлени барысына да сертификатла берилликдиле. Дерсле Zoom 
платформада онлайн халда бардырыллыкъдыла. Сагъынылгъан жумушха къа-
тышыргъа излегенле ec-rui@mail.ru электрон почтагъа бу затланы жиберирге 
керекдиле: 

1) кесини  аты, тукъуму, атасыны аты (ыразылыгъына кёре); ишлеген жери эмда 
къуллугъу; телефону эмда электрон почтасыны адреси белгиленнген заявканы; 

2) энчи данныйлерин обработка этерге ыразылыгъын билдирип, къол ызы 
салыннган сканны.

Дерслени расписаниялары, Zoom-гъа кирирча ссылка эмда пароль проектге 
къатышырыкъланы заявкаларында ийген электрон почталарына жиберилликдиле.

Сорлукълары барла бу телефоннга - 8-915-215-55-11 (Юлия Батурина)-
сёлешип, билирге боллукъдула.

Ахыры. 
Аллы 1-чи бетдеди.

Россейни, Къабарты-Мал-
къарны да сыйлы артисти 
Басир Шебзухов а: «Бусагъ-
атлада белгили киноланы Мо-
сква бла Санкт-Петербургда 
алдырадыла. Биз да аман 
артистле тюйюлбюз, дуни-
ягъа айтылгъан ГИТИС-де 
бла Б. Щукин атлы училищеде 
окъугъанладанбыз. Болсада 
ара шахарладагъы режиссёр-
лагъа бизни ары-бери чакъ-
ыргъан алай бош тюйюлдю 
– ахча жетишмейди. 

Алай бла биз «уллу ачлыкъ» 
сынайбыз усталыгъыбызны 
хайырланалмай,  муратла-
рыбыз жартылай къала. Те-
мина Давидовна айтханыча, 
Шимал Кавказны студиясы 
жангыдан къуралса, ол бизге 
бек тап боллукъ эди. Мурат-
ларыбыз жашаугъа кирирча, 
аллай зат керекди. Ишлей би-
лебиз. Кавказ кёп культуралы 
жерди. Дуния кинематограф 
аны ючюн эс бурады бизге», 
– дегенди.

Жаш режиссёрланы: «Теат-
рланы тамблагъы кюнлерин 
къалай кёресиз?» -деген со-
рууларына Къабарты-Мал-
къарны халкъ артисти Юрий 
Балкаров былай жууап эт-
генди: «Совет власть орнал-
гъан ал жыллада Владимир 
Ленин: «Искусстволадан бек 

кереклиси киноду», – дегенди. 
Аны идеология сауут этип да 
тургъандыла ол заманда. Кёк-
ге къарасагъыз кече, минглеп 
жулдузла кёресиз. Ала бирча 
кёрюнедиле бизге. Телескоп 
бла къарасанг а, ангылайса 
– ала тюрлю-тюрлюледиле. 
Бири бирине ушамагъанла. 

Биз да, миллетле, алайбыз. 
Бир заманда телевидение, 
маданият, искусство жанын 
сурамай, колхозлада, завод-
лада не жетишимле болгъан-
ларын айта, жангылыкъла 
берген каналгъа бурулуп тур-
гъанды. Алай болуп турса да 
жарарыкъ тюйюл эди. 

Бусагъатда уа сериалла 
алгъандыла аны. Ала бизни 
миллет энчилигибизни тюр-
лендиредиле. Битеу Западда 
аманнга саналгъан затла 
бизде тамыр ийип барадыла. 
Къоркъуулуду жашауубуз. 

Тимур Жигунов деп бар эди 
бизни театрда, жарсыугъа, 
кетгенди. Ол: «Печально я 
гляжу на наше поколение…», 
– деп, Михаил Лермонтовну 
эсге тюшюрюучю эди. Жаш 
тёлю бизден иги да, тири да 
болур деп, анга ышанабыз».

Темина Туаева уа аны сёзю-
не былай къошханды: «Театр 
– республиканы белгисиди. 
Биз Россия деген уллу кеме-
де барабыз. Хар республика 
– бир каютада. Глобалистле 
бизни миллетлигибизни ке-
терирге кюрешедиле. Ала 
хорласала, келлик кюню-
бюз боллукъ тюйюлдю. Биз, 
кавказлыла, тири болургъа 
керекбиз». 

«Биз жашагъан жер, не 
тюрлю кино алдырама десенг 
да, тапды: бир жаны – таула, 
бирси жаны – тюзле, къумла… 
Александр Сокуров биринчи 

режиссёрларын окъутуп бо-
шагъанлы беш жыл болады. 
Ала эсде къалырча кинола 
алдырадыла. Алай былай-
да аны белгилерге керекди, 
къырал бёлген ахчагъа угъай, 
кеслери тапханнга. Сокуров 
кесини фондун ачып, андан 
болушады жаш режиссёр-
лагъа, артистлеге. КъМКъУ 
да бёледи бир зат, онгу болса. 

Владимир Битоковну «Глу-
бокие реки» деген филь-
минде  ойнагъанма. Аны биз 
Минги тау тийресинде агъач 
ичинде алдыргъанбыз. Ол 
мени кесими да тюрлендир-
генди. Бир ай анда туруп, эки 
кюннге Нальчикге келирге 
тюшгенде, башха дуниягъа 
киргенча болгъанма. Жа-
шауумда кёп затны оюмлап, 
газетде ишимден кетгенме. 
Алайды киноискусствону 
кючю», – дегенди М. Горький 
атлы  орус къырал драмтеат-
рны актёру Олег Гусейнов. 

Сынаулу актёрланы, ре-
жиссёрланы, аланы ызлары 
бла келген жаш адамланы да 
бирге жыйгъан фестивальны 
бир жумушу былай ариу, жу-
мушакъ халда озгъанды. Ызы 
бла жыйылыуну къурагъанла 
Шимал Кавказда алыннган 
бир ненча къысха кино кёр-
гюзтгендиле. 

МУСУКАЛАНЫ Сакинат.
Суратла авторнудула.

Кино эм театр искусстволаны 
тамбласыны къайгъысын кёре

БАШЛАМЧЫЛЫКЪ

Журналистле къоркъуулу халлада кеслерин сакълай билирча

Га з е т и б и з н и  о з г ъ а н 
номеринде билдиргени-
бизча, Белград шахарда 
Тутушууну тюрлюлеринде 
энчи сермешиуледе ду-
нияны Кубогу ючюн эри-
шиуле бардырыладыла. 
Грек-рим тутушууда биз-
ни Локияланы Жамболат 
болмагъанча къууандыр-
гъанды хорламы бла. 

Орта кюн а кеслерини 
кючлерин эркин тутушуу 
бла кюрешгенле кёргюзт-
гендиле. Аланы арала-
рында энтта да бир жашы-
быз Мусукаланы Исмайыл 
да барды. Венгрия ючюн 
сермеше, Мусука улу 65 
килограммда эришеди. 

Орта кюн Исмайыл би-
теу кезиулени да жети-
шимли ётгенди. Финал-
гъа чыгъыу сермешин ол 
Азербайджанны келе-
чиси Хаджи Алиев  бла 
бардыргъанды. Сёзсюз, 
бу тюбешиу бирсиледен 
къыйыныракъ болгъанды. 
Азербайджанлы гёжеф аз 
да хорлатыргъа сюймей 
эди. Къалай-алай болса 
да, Исмайыл андан кюч-
люрек болуп, 6:5 эсеп 
бла къытханды. 

Финалда уа анга Ар-
менияны келечиси Вазген 
Теванян бла тюбешир-
ге тюшеди. Исмайыл да 
бизни къууандырыр деп 
ышанабыз.

ТАППАСХАНЛАНЫ 
Аминат.

Дунияны кубогу

Исмайыл финалгъа 
чыкъгъанды 


